
ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᐅᖃᐅᓯᕆᓂᐊᖅᓱᒋᑦ ᒐᕙᒪᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ ᐊᕐᕌᒍᖓᓄᑦ 2014-15. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐱᓕᕆᔾᔪᑎᑦᓴᐅᓂᐊᖅᑐᑦ ᑲᒪᒋᔭᐅᒍᓐᓇᖅᓯᖁᓪᓗᒋᑦ ᑐᕌᒐᖏᑦ ᐋᖅᑭᑦᑕᐅᓯᒪᔪᑦ  ᐅᓪᓗᒥ 

ᓇᖏᖅᓯᔪᖓ ᐅᖃᐅᓯᕆᓂᐊᖅᓱᒋᑦ ᒐᕙᒪᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ ᐊᕐᕌᒍᖓᓄᑦ 2014-15. ᑖᒃᑯᐊ ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᐱᓕᕆᔾᔪᑎᑦᓴᐅᓂᐊᖅᑐᑦ ᑲᒪᒋᔭᐅᒍᓐᓇᖅᓯᖁᓪᓗᒋᑦ ᑐᕌᒐᖏᑦ ᐋᖅᑭᑦᑕᐅᓯᒪᔪᓂ ᓯᕗᒧᑦ ᐊᑉᓗᖅᑕ. 

ᑐᕌᒐᖃᖅᑐᒍᑦ ᑐᙵᕕᓕᐅᕈᒪᓪᓗᑕ ᓴᙱᔪᒥᒃ, ᖃᑭᓯᒪᑦᓯᐊᖅᑐᒥᒃ ᓄᓇᕗᒻᒥ. ᓄᓇᕗᒻᒥᐅᑦ ᓂᕆᐅᒋᔭᐅᖃᑦᓯᐊᕆᐊᓖᑦ 

ᑐᓴᕈᒥᓇᖅᑐᓂᒃ ᐃᓅᓯᕐᒥᓂ. ᐃᓕᓐᓂᐊᖅᓯᒪᑦᓯᐊᕐᓂᐊᖅᑐᒍᑦ, ᓇᖕᒥᓂᖅ ᒪᑭᑕᔪᓐᓇᕐᓗᑕᓗ ᓄᓇᓕᓐᓂ 

ᑲᔪᓯᑦᓯᐊᕐᓂᖃᖅᑐᓂ. ᐊᑲᕐᕆᔮᑦᓯᐊᕐᓗᑕ ᐃᓅᓯᖃᕐᓂᐊᖅᑐᒍᑦ ᐅᓪᓗᒥᐅᓕᖅᑐᖅ ᓄᓇᕐᔪᐊᑎᓐᓂ, ᑐᙵᕕᖃᕐᓗᑕ ᐃᓄᐃᑦ 

ᐅᑉᐱᕆᔭᖏᓐᓂᒃ ᐱᖅᑯᓯᖏᓐᓂᓪᓗ. ᓇᖕᒥᓂᖅ ᐊᐅᓚᑦᓯᓂᐊᖅᑐᒍᑦ ᓯᓚᑐᓂᒃᑯᑦ ᐊᑑᑎᖃᑦᓯᐊᕐᓗᑕᓗ ᑖᒃᓰᔭᖅᑎᐅᔪᑦ 

ᑮᓇᐅᔭᖏᓐᓂᒃ. 

ᑕᑯᔪᒪᔭᕗᑦ ᓴᖅᑭᖅᑎᒍᓐᓇᕐᓂᐊᖅᑕᕗᑦ ᓯᕗᒧᑦ ᐊᓪᓗᖃᑎᒌᓪᓗᑕ. ᑕᕝᕙᓃᑦᑐᐃᓐᓇᐅᒐᑦᑕ ᐃᑲᔪᕆᐊᖅᓯᒪᓪᓗᑕ 

ᓄᓇᕗᒻᒥᐅᓕᒫᓂᒃ ᓯᕗᓂᑦᓴᑎᓐᓂ ᑐᙵᕕᓕᐅᖅᑕᐅᑦᓯᐊᖁᓪᓗᒋᑦ ᐱᔪᒪᔭᑦᑎᓐᓂᒃ ᐱᒋᐊᓕᑦᑎᓂᓪᓗ. ᓯᕗᒧᑦ 

ᐊᓪᓗᖃᑎᒌᓪᓗᑕ, ᓇᓗᓇᐃᖅᓯᓯᒪᒍᓐᓇᖅᑐᒍᑦ ᐱᐅᓂᖅᓴᒥᒃ ᓯᕗᓂᑦᓴᖃᖅᑎᑦᓯᓂᕐᒧᑦ ᐃᓘᓐᓇᑎᓐᓄᑦ. 

 

ᑮᓇᐅᔭᓕᕆᓂᕐᒧᑦ ᓇᐃᓈᖅᓯᒪᔪᑦ 

ᐱᒋᐊᕈᑎᖃᕐᓗᖓ ᐊᑕᖏᖅᑐᒋᑦ ᐅᖃᐅᓯᕆᓗᒍ. 

ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᑎᒍᑦ ᓂᕆᐅᓇᖅᑐᖅ ᑮᓇᐅᔭᐃᑦ ᐃᓯᕐᓂᐊᖅᑐᑦ $1.6 ᐱᓕᐊᓐ - ᐊᖏᓪᓕᒋᐊᖅᑐᑦ ᐊᕐᕌᓂᓂᑦ 

4.8 ᐳᓴᓐᑎᖏᓐᓂᒃ. 

90 ᐳᓴᓐᑎᖏᑦ ᑮᓇᐅᔭᖅᑖᕆᕙᑦᑕᕗᑦ ᒐᕙᒪᑐᖃᒃᑯᓐᓃᖔᖅᑐᑦ, ᐃᓚᒋᔭᐅᓪᓗᑎᒃ $1.5 ᐱᓕᐊᓐᑲᓴᐃᑦ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᓂᐅᔪᑦ ᑮᓇᐅᔭᖅᑖᖃᑦᑕᕐᓂᖏᓐᓄᑦ ᐋᖅᑭᐅᒪᔾᔪᑎᒃᑯᑦ. ᒐᕙᒪᑐᖃᒃᑯᑦ ᑮᓇᐅᔭᖅᑖᖅᑎᑦᓯᕙᒻᔪᑦ ᐃᒻᒥᒃᑯᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᐊᓄᑦ. 

ᑮᓇᐅᔭᐃᑦ ᐊᑐᖅᑐᑦᓴᕗᑦ ᐃᓚᒋᓕᐅᔾᔨᓯᒪᔪᑦ $90 ᒥᓕᐊᓐ ᑮᓇᐅᔭᓂᒃ ᐃᓯᕐᓂᐊᖅᑐᓂᒃ ᑖᒃᓰᔭᐃᑎᑦᓯᓂᒃᑯᑦ ᑭᒃᑯᑐᐃᓐᓇᐃᑦ 

ᑎᒥᐅᔪᓪᓗ ᑮᓇᐅᔭᓕᐊᖏᓐᓂᒃ, ᑮᓇᐅᔾᔭᑦᓵᖏᓐᓂᓪᓗ. ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᑖᒃᑯᓇᙵᑦ ᐊᖏᓪᓕᕙᓪᓕᐊᔪᑦ, 

ᓇᓗᓇᐃᕈᑕᐅᓪᓗᓂ ᓄᓇᕗᒻᒥ ᑮᓇᐅᔭᓕᐅᖃᑦᑕᕐᓂᐅᔪᑦ ᐊᖏᓪᓕᕙᓪᓕᐊᓂᖏᓐᓂᒃ. 

ᑮᓇᐅᔭᖅᑐᕈᑎᖃᕐᓂᕐᒧᓪᓗ, ᐊᑐᖅᑐᑦᓴᓕᐅᖅᓯᒪᔪᒍᑦ $1.4 ᐱᓕᐊᓐ ᒐᕙᒪᒃᑯᑦ ᐱᓕᕆᕕᖏᓐᓄᑦ, ᖄᒃᑲᓐᓂᖓᒍᓪᓗ $150 

ᒥᓕᐊᓐ ᐊᑭᑐᔫᑎᓄᑦ ᐊᑐᖅᑐᑦᓴᐃᑦ ᐊᒻᒪᓗ $150 ᒥᓕᐊᓐᑲᓐᓃᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᐅᓂᐊᖅᑐᑦ 

ᓄᑦᑎᖅᑕᐅᓯᒪᔪᑦ ᐊᕐᕌᓂᓂᓴᐃᑦ. ᐊᑕᖏᖅᑐᒋᑦ ᑮᓇᐅᔭᖅᑐᕈᑎᐅᓂᐊᖅᑐᑦ ᐊᖏᓪᓕᒋᐊᖅᓯᒪᔪᑦ 4.4 ᐳᓴᓐᑎᖏᓐᓂᒃ 

ᐊᕐᕌᓂ ᑮᓇᐅᔭᐃᑦ ᐊᑐᖅᑐᑦᓴᐅᓚᐅᖅᑐᓂᒃ. 

ᓇᓗᓇᐃᔭᒃᑲᓐᓂᕐᓂᐊᖅᑕᒃᑲ ᐱᓗᐊᙳᐊᖅᑐᑦ ᐱᓕᕆᐊᑦ ᐱᔨᑦᓯᕋᐅᑏᓪᓗ ᒫᓐᓇᕈᓗᒃ, ᑭᓯᐊᓂ ᓇᓗᓇᐃᔭᐃᖅᑳᕐᓗᖓ 

ᐊᑕᖏᖅᑐᒃᑯᑦ ᐱᓕᕆᔾᔪᓯᕆᓂᐊᖅᑕᑎᓐᓂᒃ. 

ᒪᓕᑦᑐᒍ ᓯᕗᒧᑦ ᐊᑉᓗᖅᑕ, ᐊᕝᕙᖏᑦ ᑮᓇᐅᔭᖅᑐᕈᑎᒋᓂᐊᖅᑕᑦᑕ ᑐᕌᖓᓂᐊᖅᑐᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, 

ᐃᓕᓐᓂᐊᖅᑐᓕᕆᓂᕐᒧᑦ ᐃᓪᓗᓕᕆᓂᕐᒧᓪᓗ, ᐱᖓᓱᑦ ᑐᙵᕕᐅᔪᑦ ᑮᓇᐅᔭᓕᕆᓂᕐᒧᑦ ᐃᓄᓕᕆᓂᕐᒧᓪᓗ 

ᐱᕙᓪᓕᐊᑎᑦᓯᓂᕐᒧᑦ. ᑮᓇᐅᔭᖃᖅᑎᑦᓯᓂᖅ ᑕᒪᒃᑯᓄᖓ ᐱᓕᕆᐊᓄᑦ ᐅᐸᓗᖓᐃᔭᖅᓯᒪᒃᑲᓐᓂᕈᑕᐅᓂᐊᖅᑐᖅ 

ᓄᓇᕗᒻᒥᐅᑦ ᓯᕗᓂᑦᓴᖏᓐᓄᑦ. 

ᓇᓕᒧᒌᑦᑎᒐᓱᐊᕐᓗᒋᑦ ᑮᓇᐅᔭᖅᑐᕈᑎᒋᓂᐊᖅᑕᕗᑦ ᐊᒻᒪᓗ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ, ᓂᕆᐅᑦᑐᒍᑦ 

ᐊᒥᐊᒃᑯᖃᕐᓂᐊᓂᑦᑎᓐᓂᒃ ᑕᕝᕙᓂ ᐊᕐᕌᒍᒥ $36 ᒥᓗᐊᓐᓂᒃ, ᓴᓂᕐᕙᐅᓯᒪᓗᑕᓗ $38 ᒥᓕᐊᓐᓂᒃ ᓇᓪᓕᐅᒃᑯᒫᑦᓴᓂᒃ. 

ᐅᔾᔨᖅᓱᑦᓯᐊᕐᓂᖅ ᓱᓕ ᑐᙵᕕᒋᔭᕗᑦ, ᐅᖃᖅᑎᑦᑎᔩ. ᐱᓕᕆᔾᔪᓯᐅᔪᖅ ᐅᓪᓗᒥᒧᑦ ᑐᕌᖓᓪᓗᓂ ᐊᑕᐅᑦᓯᒃᑯᑦ 

ᑲᒪᒋᔭᖃᖅᓯᓐᓈᕈᓐᓇᕐᓗᑕ ᓴᖅᑭᐸᓪᓕᐊᕙᓐᓂᐊᖅᑐᓂᒃ. 

ᐊᑕᖏᖅᑐᒥᒃ ᑕᑯᓪᓗᒍ ᑐᓴᕈᒥᓇᖅᑐᖅ. ᑮᓇᐅᔭᓕᕆᓂᕗᑦ ᖃᓄᐃᙱᑦᓯᐊᖅᑐᑦ, ᓇᓗᓇᐃᖅᑕᐅᓯᒪᓪᓗᓂ ᒨᑎᒃᑯᑦ 

ᐃᓱᒪᓕᐅᕈᑎᒋᓚᐅᖅᑕᖓᓂᒃ ᐊᑐᖅᑐᐊᕈᓐᓇᕐᓂᕗᑦ ᓇᓗᓇᐃᒃᑯᑕᖓ Aa1, ᑕᐃᒫᑦᓴᐃᓐᓇᑎᑐᑦ ᖃᓪᓗᓈᓂ 

ᐊᕕᑦᑐᖅᓯᒪᓂᐅᔪᖅᑎᑐᑦ. ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ ᐱᕈᖅᐸᓪᓕᐊᔪᑦ. ᐊᕐᕌᓂ ᐃᖅᑲᓇᐃᔭᖅᑐᑦ ᐊᒥᓱᕐᖑᕆᐊᓚᐅᖅᑐᑦ 

6 ᐳᓴᓐᑎᑲᓴᖏᓐᓂᒃ, ᓄᓇᕗᒻᒥᐅᑦ ᐃᖅᑲᓇᐃᔮᖅᑖᖃᑦᑕᖅᑐᑎᒃ ᒐᕙᒪᒃᑯᓐᓂ ᐃᓪᓗᓕᐅᖅᑎᓄᓪᓗ. ᐊᕐᕌᓂ, ᑲᓇᑕᒥ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᓇᓚᐅᑦᓵᓚᐅᖅᑐᑦ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕈᖅᐹᓪᓕᒃᑲᓐᓂᓛᕐᓂᖏᓐᓂᒃ 4 

ᐳᓴᓐᑎᓂᒃ ᐅᖓᑖᓄᓪᓘᓐᓃᑦ. ᐊᕐᕌᓂ ᐱᓇᓱᐊᕈᓯᐅᑉ ᐃᓗᐊᓂ ᑮᓇᐅᔾᔭᑦᓵᖑᒐᔪᓚᐅᖅᑐᑦ $1,000 ᓯᕗᓪᓕᖅᐹᑦᓯᐊᒥ. 

ᑮᓇᐅᔾᔭᑦᓵᑦ ᐊᒥᓱᕐᖑᐸᓪᓕᐊᑎᓪᓗᒋᑦ ᓱᑲᓐᓂᖅᓴᒥᒃ ᐊᑭᑦᑐᐸᓪᓕᐊᓂᐅᔪᓂᒃ, ᓄᓇᕗᒻᒥᐅᑦ ᓂᐅᕕᖃᑦᑕᕈᓐᓇᓂᕐᒧᑦ 

ᐱᔪᓐᓇᕐᓂᖅᑖᒃᑲᓐᓂᖅᓯᒪᔪᑦ. ᑕᒪᒃᑯᐊᓕᒫᑦ ᑐᓴᕈᒥᓇᖅᑐᐃᓐᓇᐃᑦ ᓯᕗᓂᑦᓴᑎᓐᓄᑦ. 

ᖁᕕᐊᓱᒻᒥᔪᖓ ᐱᕙᓪᓕᐊᒍᑎᖃᖅᓯᒪᓂᖏᓐᓂᒃ ᒐᕙᒪᕗᑦ ᐊᐅᓚᑦᓯᓂᕐᒧᑦ ᑖᒃᓰᔭᖅᑎᐅᔪᑦ ᑮᓇᐅᔭᖏᓐᓂᒃ. 

ᐊᑐᐃᓐᓇᐅᑦᓯᐊᓕᖅᑐᒍᑦ ᐊᐅᓚᑦᓯᑦᓯᐊᕈᓐᓇᓂᕐᒧᑦ ᐱᔨᑦᓯᕋᐅᑎᒋᒋᐊᓕᑦᑎᓐᓂᒃ ᓄᓇᕗᒻᒥᐅᓄᑦ. 

 

ᓇᒻᒥᓂᖅ ᒪᑭᑕᔪᓐᓇᕐᓂᖅ ᓇᓗᖅᑯᑎᙱᓂᕐᓗ 

ᐅᖃᐅᓯᖃᖔᓕᕐᒥᓚᖓ ᓯᑕᒪᓗᐊᙳᐊᓂᒃ ᐃᒻᒥᒃᑰᖓᔪᓂᒃ ᑐᕌᒐᑦᑎᓐᓂ ᓯᕗᒧᑦ ᐊᑉᓗᖅᑕ. ᓯᕗᓪᓕᐅᑎᓂᐊᖅᑕᑦᑎᓐᓂ 

ᐱᓂᖅᐹᖅ ᓇᒻᒥᓂᖅ ᒪᑭᑕᔪᓐᓇᖅᑎᑦᓯᓕᕐᓂᖅ ᓇᓗᖅᑯᑎᒍᓐᓃᕐᓂᕐᓗ ᓄᓇᕗᒻᒥᐅᑦ ᓯᕗᒧᒋᐊᓕᖅᑎᓪᓗᒋᑦ 

ᐅᓪᓗᒥᐅᓕᖅᑐᖅ ᑮᓇᐅᔭᓕᐅᕈᑎᖃᕋᓱᐊᖅᑐᓂ. ᐃᓅᖃᑎᕗᑦ ᐱᔪᓐᓇᕐᓂᖃᕆᐊᖃᕐᖓᑕ ᐃᖅᑲᓇᐃᔭᕈᓐᓇᖅᓯᖁᓪᓗᒋᑦ. 

ᐃᒻᒥᓂᒃ ᖃᐅᔨᒐᓱᐊᕆᐊᓖᑦ ᐅᓪᓗᒥᐅᓕᖅᑐᖅ ᐃᓅᓯᑦᑎᓐᓂ ᐊᔾᔨᐅᙱᒻᒪᕆᑦᑐᒥ ᑭᖑᕚᕆᓚᐅᖅᑕᖏᑕ 

ᐃᓅᓯᕆᓚᐅᖅᑕᖏᓐᓂᒃ. 

ᒐᕙᒪᒃᑯᑦ ᐊᑐᐃᓐᓇᐅᑎᑦᓯᒋᐊᖃᕐᓂᖏᑦ ᐱᐅᔪᓂᒃ ᐃᓕᓐᓂᐊᕈᑎᑦᓴᓂᒃ ᐱᓕᒻᒪᑦᓴᒍᑎᑦᓴᓂᓪᓗ ᐅᐸᓗᖓᐃᔭᖁᓪᓗᒋᑦ 

ᓄᓇᕗᒻᒥᐅᑦ ᐃᖅᑲᓇᐃᔭᕈᓐᓇᖅᓯᖁᓪᓗᒋᑦ. ᑮᓇᐅᔭᖃᖅᑎᑦᓯᓂᐅᔪᑦ ᐃᓕᓐᓂᐊᖅᑐᓕᕆᓂᕐᒧᑦ ᐃᖅᑲᓇᐃᔭᖅᑐᓕᕆᓂᕐᒧᓪᓗ 

ᐱᒻᒪᕆᐅᓂᖅᐹᒃ ᐱᔪᓐᓃᕐᔫᒥᑎᑦᓯᓇᓱᐊᕐᓂᕐᒧᑦ ᐊᔪᖅᓴᓗᐊᖅᐸᑦᑐᓂᒃ, ᑎᒥᒥᒍᑦ ᐃᓱᒪᒥᒍᓪᓗ ᖃᓄᐃᑦᑕᐃᓕᓂᕐᒧᑦ, 

ᓱᓕᓕᕈᓐᓇᖁᓪᓗᒍᓗ ᓯᓇᑦᑐᐊᕆᓯᒪᔭᕗᑦ. 

ᐱᐅᔪᓂᒃ ᐃᓕᓐᓂᐊᖅᑐᓕᕆᓂᕐᒥᒃ ᖁᑦᑎᑦᑐᓂᓪᓗ ᐱᔭᕇᕈᓐᓇᕐᓂᖏᑦ ᐃᓕᓐᓂᐊᖅᑎᓂᒃ ᑐᙵᕕᖃᖅᑐᖅ 

ᐃᓕᓐᓂᐊᖅᑎᐅᑉ ᐱᔪᓐᓇᕐᓂᖏᓐᓂᒃ ᑕᒻᒪᙱᑦᑐᒃᑯᑦ ᐊᖅᑯᑎᖃᕈᓐᓇᕐᓂᖏᓐᓂᒃ ᕿᓚᒥᐅᔪᒃᑯᑦ ᒥᑭᓐᓂᖏᓐᓂ. ᒐᕙᒪᒃᑯᑦ 

ᖃᐅᔨᒪᑦᓯᐊᖅᑐᑦ ᐊᑑᑎᖃᑦᓯᐊᕐᓂᖏᓐᓂᒃ ᒥᑭᔪᓛᖑᓂᖏᓐᓂ ᐃᓕᓐᓂᐊᕆᐅᖅᓴᖅᑎᑦᓯᓂᕐᒥᒃ. ᑮᓇᐅᔭᐃᑦ ᐊᑐᖅᑐᑦᓴᓂ 

ᐊᖏᓪᓕᒋᐊᕆᓂᐊᖅᑐᑦ ᑮᓇᐅᔭᖃᖅᑎᑦᓯᓂᕐᒥᒃ ᒥᑭᔪᓛᓄᑦ ᐃᓕᓐᓂᐊᕆᐅᖅᓴᑎᑦᓯᓂᕐᒨᖓᔪᓂᒃ, ᐃᓚᒋᔭᐅᓪᓗᑎᒃ $1.3 

ᒥᓕᐊᓐᑲᓴᐃᑦ ᐱᕚᓪᓕᖅᑕᐅᒍᑎᑦᓴᐅᓗᑎᒃ ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒧᑦ ᖃᐅᔨᓴᕈᑎᓂᒃ ᐱᓕᕆᐊᖏᓐᓂᓪᓗ 

ᐃᑲᔪᖅᓱᐃᓂᕐᒧᑦ. 

ᖄᒃᑲᓐᓂᖓᒍᑦ, ᐃᓕᓐᓂᐊᕐᓂᓕᕆᔨᒃᑯᑦ ᓴᖅᑭᖅᓯᓂᐊᖅᑐᑦ ᒥᑭᔪᓛᓄᑦ ᐃᓕᓐᓂᐊᕆᐅᖅᓴᔪᓕᕆᓂᕐᒧᑦ ᐱᓕᕆᕕᖓᓂ 

ᕿᒥᕐᕈᔭᐅᖁᓪᓗᒍ ᓱᕈᓯᕐᓄᑦ ᐸᐃᕆᕖᑦ ᐱᖁᔭᖓᓐᓂᒃ ᐃᑲᔪᖅᓱᐃᖃᑦᑕᕐᓗᑎᓪᓗ ᐸᐃᕆᕕᓐᓂ ᐱᓕᕆᐊᓂᒃ 

ᐸᐃᕆᕕᓐᓂᓪᓗ. 

ᖁᕝᕙᕆᐊᕐᓗᑕ ᒥᑭᔫᑕᐅᓂᖅᓴᓄᑦ ᐊᖏᔫᑕᐅᓂᖅᓴᓄᓪᓗ ᐃᓕᓐᓂᐊᕐᕕᓐᓄᑦ, ᒪᒃᑯᑦᑐᑦ ᓄᓇᕗᒻᒥᐅᑦ 

ᐊᑦᓱᕈᕐᓇᖅᑐᒃᑰᖃᑦᑕᕐᖓᑕ ᐅᐸᑦᓯᐊᖃᑦᑕᙱᓂᕐᒧᑦ ᐃᓕᓐᓂᐊᕐᕕᓐᓄᑦ. ᐱᓕᕆᖃᑎᒋᓗᒋᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐃᓚᐅᖃᑕᐅᑎᑦᓯᓕᕐᓂᐊᖅᑐᒍᑦ ᐊᖏᔪᖅᑳᕆᔭᐅᔪᓂᒃ 

ᑲᔪᖏᖅᓴᐃᓂᖅᓴᐅᖃᑦᑕᖁᓗᒋᑦ ᕿᑐᕐᖓᒥᓐᓂᒃ ᐅᐸᑦᓯᐊᖃᑦᑕᖁᔨᓗᑎᒃ ᐃᓕᓐᓂᐊᕐᕕᒻᒧᑦ. ᑮᓇᐅᔭᐃᑦ 

ᐊᑐᖅᑐᑦᓴᓕᐅᖅᑕᐅᓯᒪᔪᑦ ᖄᒃᑲᓐᓂᖓᒍᑦ $1 ᒥᓕᐊᓐ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. 

ᐅᖃᐅᓯᖃᖅᑎᓪᓗᑕ ᐃᓕᓐᓂᐊᕐᕕᓐᓂᒃ ᐸᐃᕆᕕᓐᓂᓪᓗ, ᓇᓗᓇᐃᖅᓯᒍᒪᔪᖓ ᒐᕙᒪᒃᑯᑦ ᐱᒻᒪᕆᐅᑎᑦᓯᒻᒪᑕ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᖃᐅᓯᑦᓴᕆᓚᐅᖅᑕᖏᓐᓂᒃ ᓈᒻᒪᓈᖅᑐᓂᒃ ᐃᑯᐊᓪᓚᑦᑕᐃᓕᑎᑦᓯᒋᐊᖃᕐᓂᕐᒥᒃ. ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐱᓕᕆᖃᑎᖃᖅᑐᑦ ᐃᓕᓐᓂᐊᕐᕕᓕᕆᔨᓂᒃ ᐊᑐᓕᖅᑎᑦᓯᕙᓪᓕᐊᓂᕐᒧᑦ 

ᐃᑯᐊᓪᓚᑦᑕᐃᓕᑎᑦᓯᓂᕐᒧᑦ ᐊᑐᐊᒐᕐᓂᒃ ᐋᖅᑭᒋᐊᕐᓗᒋᓪᓗ ᐊᑲᐅᙱᓕᐅᕈᑎᐅᔪᓕᒫᑦ ᓴᖅᑭᖅᑕᐅᓚᐅᖅᑐᑦ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓᓂ. 

ᐃᓕᓐᓂᐊᖅᑎᓂᒃ ᐃᓕᓐᓂᐊᕐᕕᐊᓗᒻᒥ ᐱᔭᕇᕈᓐᓇᓕᖅᑎᑦᓯᓂᕐᒧᑦ, ᓂᕆᐅᒋᐊᖃᖅᑐᒍᑦ ᐊᒥᓱᑦ ᓯᓚᑦᑐᓴᕐᕕᒻᒨᓛᕐᖓᑕ, 

ᓯᓚᑦᑐᓴᕐᕕᔾᔪᐊᓄᑦ ᐃᖅᑲᓇᐃᔮᑦᓴᓄᓪᓗ ᓴᓇᔨᐅᓂᕐᒧᓪᓗ ᑐᕌᖅᑐᓂᒃ ᐱᓕᒻᒪᑦᓴᓕᕐᓗᑎᓪᓘᓐᓃᑦ. ᐱᐅᓯᕚᓪᓕᖅᑕᐅᓗᑎᒃ 

ᐃᖅᑲᓇᐃᔮᑦᓴᓄᑦ ᑐᕌᖅᑐᓂᒃ ᐱᓕᒻᒪᑦᓴᐃᒍᑎᓂᒃ, ᐃᑲᔪᖅᓯᒪᔪᒍᑦ ᓄᓇᕗᒻᒥᐅᓂᒃ ᐃᖅᑲᓇᐃᔮᖅᑖᕈᓐᓇᖅᓯᖁᓪᓗᒋᑦ. 

ᑭᓯᐊᓂ ᖃᐅᔨᒪᒋᐊᖃᖅᑐᒍᑦ ᐃᓕᑉᐸᓪᓕᐊᖏᓐᓇᕐᓂᖅ ᑲᔪᓰᓐᓇᕐᓂᐊᖅᑐᓂ ᐃᖅᑲᓇᐃᔭᓕᕋᓗᐊᖅᑎᓪᓗᒋᑦ. 

ᓯᓚᑦᑐᓴᕐᕕᓐᓂ ᐃᓕᓐᓂᐊᕐᓂᖅ ᑲᔪᖏᕆᔭᐅᓕᕐᓂᐊᕐᒥᔪᖅ. ᓄᓇᕗᒻᒥᐅᑦ ᐊᔾᔨᒌᙱᑦᑐᓂᒃ ᓇᓖᕌᕈᑎᑦᓴᖃᕆᐊᓖᑦ 

ᖁᑦᑎᓐᓂᖅᓴᓂᒃ ᐃᓕᓐᓂᐊᕈᑎᖃᕈᓐᓇᓂᕐᒧᑦ ᐃᖅᑲᓇᐃᔭᕐᓂᒃᑯᓪᓗ ᐱᓕᒻᒪᑦᓴᒍᑎᑦᓴᖃᑦᓯᐊᕐᓗᑎᒃ. 

ᑮᓇᐅᔭᐃᑦ ᐊᑐᖅᑐᑦᓴᓂ ᓄᓇᕗᑦ ᓯᓚᑦᑐᓴᕐᕕᒃᑯᑦ ᑐᓂᔭᐅᓂᐊᖅᑐᑦ $1 ᒥᓕᐊᓐ ᑕᕝᕙᓂ ᐊᕐᕌᒍᒥ ᐱᐅᓯᕚᓪᓕᕈᑎᑦᓴᓂᒃ 

ᓄᓇᓕᓐᓂ ᐅᖓᓯᑦᑐᓂᓗ ᐃᓕᓐᓂᐊᕈᑎᑦᓴᖃᖅᑎᑦᓯᓂᕐᒧᑦ ᐱᓕᕆᐊᒥᒃ ᓴᖅᑭᖅᓯᒍᑕᐅᓗᑎᓪᓗ ᐃᓄᐃᑦ ᐅᖃᐅᓯᖏᓐᓂᒃ 

ᐃᓕᖅᑯᓯᖏᓐᓂᓪᓗ ᐱᓕᕆᕕᒻᒥ ᓯᓚᑦᑐᓴᕐᕕᐅᑉ ᐃᓗᐊᓂ. ᑕᒪᒃᑯᐊ ᐱᐅᓯᕚᓪᓕᖅᑕᐅᓂᐊᖅᑐᑦ 

ᐅᐸᓗᖓᐃᔭᐃᑦᓯᐊᕈᑕᐅᓂᐊᖅᑐᑦ ᓄᓇᕗᒻᒥᐅᓂᒃ ᐃᖅᑲᓇᐃᔭᕈᓐᓇᖅᓯᖁᓪᓗᒋᑦ ᐊᑕᐅᑦᓯᒃᑯᑦ ᑲᑎᖅᓱᖅᑕᐅᓗᑎᒃ ᐃᓄᐃᑦ 

ᐅᖃᐅᓯᖏᑦ ᐃᓕᖅᑯᓯᖏᓪᓗ ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑎᓕᒫᓄᑦ. 

ᑕᒪᒃᑯᓂᖓ ᖃᓄᐃᓕᒋᐊᕈᑎᖃᖅᑎᓪᓗᑕ ᓴᙱᓕᖅᐹᓪᓕᖁᓪᓗᒍ ᐃᓕᓐᓂᐊᖅᑐᓕᕆᔾᔪᓯᕗᑦ, ᑲᒪᒋᓂᐊᕐᒥᔭᕗᑦ 

ᐊᔾᔨᐅᙱᑦᑐᓂᒃ ᐊᑦᓱᕈᕐᓇᕈᑎᐅᔪᑦ ᐊᑐᐃᓐᓇᐅᑎᑦᓯᓂᕐᒧᑦ ᖃᓄᐃᑦᑐᐃᓕᖁᓪᓗᒋᑦ ᐃᓅᓯᖃᑦᓯᐊᕈᓐᓇᖁᓪᓗᒋᓪᓗ 

ᓄᓇᕗᒻᒥᐅᑦ. ᐱᒻᒪᕆᐅᒻᒪᑦ ᓈᒻᒪᑦᑐᓂᒃ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᓯᕋᕆᐊᖃᕐᓂᕗᑦ ᐊᑐᓂᑦ ᓄᓇᓕᓐᓂ. ᑭᖑᓂᑦᑎᓐᓂ 

ᑐᕌᒐᖃᓚᐅᕋᑦᑕ ᐊᔾᔨᒌᙱᑦᑐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᖅᑎᓂᒃ, ᒫᓐᓇᓕ ᑐᕌᒐᖃᖔᕆᐊᖃᓕᕋᑦᑕ 

ᐱᔭᕆᐊᖃᓪᓚᑦᑖᖔᖅᑕᖏᓐᓂᒃ ᐃᓅᖃᑎᑦᑕ. 

ᑐᑭᓯᐅᒪᑦᓯᐊᒃᑲᓐᓂᕈᑦᑕ ᓇᓕᒧᒌᑎᑦᓯᒋᐊᖃᕐᓂᕐᒥᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᒋᒋᐊᓕᑦᑎᓐᓂᒃ 

ᐊᖑᒻᒪᑎᒋᐊᖃᕐᓂᑎᓐᓂᓪᓗ ᐊᑐᐃᓐᓇᐅᒋᐊᓕᓐᓂᒃ, ᐊᑐᖅᑐᑦᓴᓕᐅᑦᓯᐊᒃᑲᓐᓂᕈᓐᓇᖅᑐᒍᑦ ᐱᓕᕆᔾᔪᑎᑦᓴᑎᓐᓂᒃ. 

ᐋᓐᓂᐊᖃᕐᓇᖏᑦᑐᓕᕆᓂᖅ ᒐᕙᒪᒃᑯᑦ ᑮᓇᐅᔭᖅᑐᕈᑎᒋᓂᖅᐹᕆᕙᑦᑕᖓ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, 

ᑮᓇᐅᔭᖅᑐᕈᑎᒋᓂᐊᖅᑕᖏᑦ $300 ᒥᓕᐊᓐᑲᓴᐃᑦ, 22 ᐳᓴᓐᑎᖏᑦ ᑮᓇᐅᔭᖅᑐᕈᑎᒋᓂᐊᖅᑕᑦᑕ. ᑕᐃᒪᐃᒻᒪᑦ 

ᓴᙱᓕᖅᐹᓪᓕᖅᑕᐅᒋᐊᓕᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᐅᓚᑦᓯᓂᕆᕙᑦᑕᕗᑦ, ᓇᓗᓇᐃᖅᑕᐅᓯᒪᖁᓪᓗᒍ 

ᐋᓐᓂᐊᖃᕐᓇᖏᑦᑐᓕᕆᔾᔪᓯᕗᑦ ᐊᑐᑎᖃᑦᓯᐊᖁᓪᓗᒍ ᐊᐅᓚᓂᖃᑦᓯᐊᖁᓪᓗᒍᓗ. 

 

ᐃᓅᖃᑎᒌᑦᓯᐊᖅᑐᑦ ᐃᓚᒌᑦ ᒪᑭᑕᖃᑎᒌᑦᓯᐊᕐᓗᑎᒃ ᓴᐱᖃᙱᓪᓗᑎᓪᓗ ᓄᓇᓖᑦ 

ᐅᖃᖅᑎᑦᑎᔩ, ᑲᔪᓯᑦᓯᐊᖅᑎᑕᐅᒍᓐᓇᕐᓂᖏᑦ ᓯᕗᒧᑦ ᐊᑉᓗᖅᑕ ᑐᕌᒐᕗᑦ ᑐᙵᕕᖃᕐᓂᐊᖅᑐᖅ ᓇᒻᒥᓂᖅ 

ᒪᑭᑕᔪᓐᓇᖅᓯᓂᖏᓐᓂᒃ ᓄᓇᕗᒻᒥᐅᑦ, ᐃᓅᖃᑎᒌᑦᓯᐊᕐᓗᑎᒃ ᐃᓚᒌᑦ ᒪᑭᑕᖃᑎᒌᑦᓯᐊᕐᓗᑎᓪᓗ ᓄᓇᓖᑦ, 

ᐃᑲᔪᕐᓂᖃᕈᓐᓇᕐᓗᑎᒃ ᓯᕗᓂᑦᓴᑎᓐᓄᑦ. 

ᖃᐅᔨᒪᒐᑦᑕ ᐃᑲᔪᖅᓱᐃᒋᐊᖃᕐᓂᑎᓐᓂᒃ ᐊᑐᓂᑦ ᑭᒃᑯᑐᐃᓐᓇᕐᓂᒃ, ᓄᓇᓕᓐᓃᖔᖅᑐᓂᓪᓗ ᐋᖅᑭᐅᒪᔾᔪᑎᖃᕆᐊᖃᕐᖓᑦ 

ᐱᐅᓯᕚᓪᓕᕈᓐᓇᖁᓪᓗᒋᑦ ᖃᓄᐃᙱᑦᑑᖁᓪᓗᒋᑦ, ᐃᓅᓯᖃᑦᓯᐊᕈᓐᓇᖁᓪᓗᒋᑦ, ᓄᓇᓕᓐᓂᓗ 

ᑮᓇᐅᔭᓕᐅᕈᑎᖃᕈᓐᓇᖁᓪᓗᒋᑦ. ᐊᒥᓲᒻᒪᑕ ᐊᑦᓱᕉᑎᒋᒋᐊᓕᕗᑦ. ᐃᓱᒪᓕᕆᓂᖅ, ᐃᒻᒥᓃᖃᑦᑕᕐᓂᖅ, 

ᓂᕆᔭᑦᓴᖃᑦᓯᐊᕆᐊᖃᕐᓂᖏᑦ, ᐃᑲᔫᓯᐊᖅᑖᖃᑦᑕᕐᓂᖏᑦ - ᐊᒥᓲᓗᐊᖅᑐᑦ ᐃᓚᒌᑦ ᐊᑲᐅᙱᓕᐅᕈᑎᖃᕐᖓᑕ. 

ᑮᓇᐅᔭᖃᖅᑎᑦᓯᓂᖅ ᐱᕙᓪᓕᐊᔪᓕᕆᓂᕐᒧᑦ ᐃᑲᔪᕐᓂᖃᕐᓂᐊᖅᑐᖅ, ᑕᑯᕙᓪᓕᐊᒍᓐᓇᖅᓯᓪᓗᑕᓗ 

ᐱᕚᓪᓕᕈᑕᐅᕙᓪᓕᐊᔪᓂᒃ. ᐊᕐᕌᒎᓯᒪᔪᓂᒃ ᑕᓪᓕᒪᓂᒃ, ᐃᖅᑲᓇᐃᔭᖅᑐᑦ ᓄᓇᕗᒻᒥᐅᑦ ᐊᒥᓱᕐᖑᕆᐊᖅᓯᒪᔪᑦ 1,700-ᕈᔪᓐᓂᒃ. 

ᐃᖅᑲᓇᐃᔭᖅᑐᑦ ᐊᒥᓱᕐᖑᐸᓪᓕᐊᓯᒪᔪᑦ 3 ᐳᓴᓐᑎᓂᒃ ᐊᕐᕌᒍᑕᒫᑦ. 

ᐃᖅᑲᓇᐃᔮᑦᓴᖅᑖᒃᑲᓐᓂᕆᐊᖃᖅᑐᒍᑦ. ᐃᓄᓐᓂᓪᓗ ᐃᓐᓄᑦᑕᐅᒍᓐᓇᕐᓗᑎᒃ. ᑭᓯᐊᓂ ᐊᒥᓱᑦ ᓄᓇᕗᒻᒥᐅᑦ ᐊᑦᓱᕈᖃᑦᑕᕐᖓᑕ 

ᐃᑲᔪᕈᓐᓇᖅᓯᖃᑦᑕᕋᑎᒃ ᐱᔪᓐᓇᐅᑎᒥᓐᓄᑦ ᖃᐅᔨᒪᓂᕐᒥᓄᓪᓗ. 

ᐅᓪᓗᒥ, ᒪᕐᕈᐃᑦ ᑕᓪᓕᒪᐅᒐᔭᖅᑲᑕ ᐃᓚᒌᑦ ᐱᔾᔪᑎᑐᐊᓖᑦ ᐃᑲᔫᓯᐊᖃᑦᑕᓂᕐᒥᒃ. ᐊᔪᖅᓴᑎᓪᓗᒋᑦ, ᑕᐃᒫᑦᑕᐅᖅ 

ᐊᑦᓱᕈᕐᓇᖅᑐᒃᑰᕐᒥᔪᑦ ᓂᕆᔭᑦᓴᖃᑦᓯᐊᙱᓂᕐᒧᑦ, ᑎᒥᒥᒍᑦ/ᐃᓱᒪᒥᒍᑦ ᖃᓄᐃᒍᑎᖃᖅᑐᑎᒃ, 

ᐃᓕᓐᓂᐊᖅᓯᒪᙱᓗᐊᖅᑐᑎᓪᓗ. 

ᑕᕝᕙᓂ ᐊᕐᕌᒍᒥ, ᒐᕙᒪᒃᑯᑦ ᐱᔭᕇᖅᓯᓂᐊᖅᑐᑦ ᐊᑐᓕᖅᑎᑦᓯᓗᑎᓪᓗ ᒪᑭᒪᓂᖅ ᐸᕐᓇᐅᒻᒥᒃ ᐊᕐᕌᒍᓄᑦ ᑕᓪᓕᒪᓄᑦ 

ᐊᔪᖅᓴᓗᐊᖅᐸᑦᑐᓂᒃ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᒻᒥᒃ. ᐃᓄᓕᕆᔨᒃᑯᑦ, ᐱᓕᕆᖃᑎᖃᕐᓗᑎᒃ ᓄᓇᕗᑦ 

ᑐᙵᕕᒃᑯᓐᓂᒃ ᐊᓯᖏᓐᓂᓪᓗ ᑲᑐᔾᔨᖃᑎᖏᓐᓂᒃ, ᐋᖅᑭᑦᓱᐃᔪᑦ ᓄᓇᓕᓐᓂ ᐱᒋᐊᖅᑕᐅᓂᐊᖅᑐᓂᒃ 

ᑐᙵᕕᓕᐅᖅᑐᑎᓪᓗ ᐃᓅᖃᑎᒌᑦ ᐃᑲᔪᖃᑎᒌᒐᔭᕐᓂᖏᓐᓂᒃ. ᐃᓄᓐᓂᒃ ᑲᑎᖅᓱᐃᔪᑦ ᓇᓗᓇᐃᖅᑕᐅᓯᒪᓪᓗᓂ 

ᐊᔪᖅᓴᓗᐊᖅᐸᑦᑐᓂᒃ ᐱᔪᓐᓃᕐᔫᒥᖁᓪᓗᒋᑦ ᑮᓇᐅᔭᓂᒃ. 

ᐊᒥᓱᐊᖅᑎᓗᐊᖅ, ᐊᔪᖅᓴᓗᐊᖃᑦᑕᕐᓂᖅ ᑐᕌᖓᓂᖃᖅᐸᑦᑐᖅ ᐃᒻᒥᓃᖃᑦᑕᖅᑐᓄᑦ, ᐱᕋᔭᖃᑦᑕᕐᓂᕐᒧᑦ, ᐃᓚᒌᓂᓪᓗ 

ᐋᓐᓂᖅᑎᕆᓂᐅᕙᑦᑐᓄᑦ. ᐃᓄᐃᑦ ᐊᕐᓇᐃᑦ ᐋᓐᓂᖅᑎᖅᑕᐅᒐᔪᓐᓂᖅᓴᐃᑦ 14-ᖏᕋᖅᑐᒍ ᑲᓇᑕᓕᒫᒥ ᑕᑯᓪᓗᒍ. ᒐᕙᒪᒃᑯᑦ 

ᓴᖅᑭᖅᓯᓚᐅᖅᑐᑦ ᐃᓚᒌᑦᓯᐊᕐᓂᖅ ᐃᓚᒌᓂ ᐋᓐᓂᐊᖅᑎᕆᓂᐅᕙᑦᑐᖅ ᓄᖅᑲᖅᑎᑕᐅᖁᓪᓗᒍ ᖃᓄᖅᑑᕈᒻᒥᒃ 

ᒪᓕᒐᓕᐅᕐᕕᒻᒥ ᐊᕐᕌᓂ. ᐃᖅᑲᓇᐃᔭᖅᑎᑦᓴᖅᓯᐅᓕᖅᑐᒍᑦ ᓯᕗᒧᒋᐊᕈᑕᐅᖁᓪᓗᒍ ᑖᓐᓇ ᐱᓕᕆᐊᖅ. 

ᐊᑕᐅᑦᓯᒃᑯᑦ, ᐱᒋᐊᒃᑲᓐᓂᕆᐊᖃᕐᒥᔭᕗᑦ ᐱᕚᓪᓕᖅᑎᓪᓗᒍᓗ ᐊᑦᓱᕉᑎᖃᕐᓂᕐᒧᑦ ᐃᒻᒥᓃᖅᑕᐃᓕᑎᑦᓯᓂᕐᒥᒃ. ᐃᓚᖓᑦ 

ᐋᖅᑭᒍᑕᐅᒍᓐᓇᖅᑐᖅ ᐊᑐᐃᓐᓇᐅᑎᑦᓯᒍᓐᓇᕈᑦᑕ ᐃᓱᒪᓕᕆᓂᕐᒧᑦ ᐊᔪᓕᕈᑎᖃᖅᓯᒪᔪᓂᓪᓗ ᐱᔨᑦᓯᕋᐅᑎᖃᕐᓂᕐᒧᑦ 

ᓄᓇᓕᓐᓂ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᖏᓪᓕᒋᐊᕆᒐᓱᐊᖅᑐᑦ ᐃᓄᓕᕆᓂᒃᑯᑦ ᐃᑲᔫᑎᓂᒃ ᐸᓂᖅᓴᐃᓂᕐᒧᓪᓗ 

ᐊᔪᓕᕈᑎᖃᖅᓯᒪᔪᓂᒃ ᐱᔨᑦᓯᕋᐅᑎᓂᒃ $15 ᒥᓕᐊᓐᓂᒃ. ᐱᓕᕆᖃᑎᒋᑦᓯᐊᖏᓐᓇᕐᓂᐊᖅᑕᕗᑦ ᑲᑐᔾᔨᖃᑎᕗᑦ, 

ᐃᓚᒋᔭᐅᓗᑎᒃ ᐸᓖᓯᒃᑯᑦ ᐊᒻᒪᓗ ᐃᓴᒃᓯᒪᒋᑦ ᐃᓅᓯᕐᒥᒃ ᑲᑎᒪᔨᖏᑦ. 

ᐋᖓᔮᕐᓇᖅᑐᓂᒃ ᐊᔪᓕᕈᑎᖃᖅᓯᒪᓂᖅ ᐊᑦᓱᕈᕐᓇᖅᑐᒃᑰᕈᑕᐅᖏᓐᓇᖅᑐᖅ ᓄᓇᕗᒻᒥᐅᓄᑦ. ᒥᓂᔅᑕᐅᓪᓗᖓ 

ᑎᓕᓯᒪᓚᐅᖅᑕᒃᑲ ᐃᒥᐊᓗᓕᕆᓂᕐᒧᑦ ᖃᐅᔨᓴᖁᓪᓗᒋᑦ ᓇᓗᓇᐃᖅᓯᓚᐅᖅᑐᑦ, ᒐᕙᒪᒃᑯᒡᒎᖅ ᐃᑲᔪᕈᓐᓇᖅᑐᑦ 

ᓄᓇᕗᒻᒥᐅᓂᒃ ᖃᓄᐃᙱᓪᓗᑎᒃ ᑐᑭᓯᐅᒪᓗᑎᓪᓗ ᐃᓱᒪᓕᐅᕈᑎᖃᖃᑦᑕᕈᓐᓇᕐᓂᖏᓐᓂᒃ ᐃᒥᐊᓘᑉ ᒥᑦᓵᓄᑦ. 

ᐃᓱᒪᓕᐅᕈᑎᒋᕙᑦᑕᖏᑦ ᐱᒻᒪᕆᐅᓕᖅᐸᓪᓕᐊᑐᐃᓐᓇᕐᓂᐊᖅᑐᑦ ᐱᔾᔪᑎᒋᓪᓗᒍ ᐱᐊᓂᒃ ᕙᐃᓂᓪᓗ ᓂᐅᕕᕐᕕᑖᕐᓂᒃᑯᑦ. 

ᐃᑲᔪᕆᐊᖃᖅᑐᒍᑦ ᓄᓇᕗᒻᒥᐅᓂᒃ ᐱᒋᐊᖃᑦᑕᖁᓇᒋᑦ ᐃᓅᔾᔪᓯᕐᓂᒃ ᑐᕌᖅᑐᓂᒃ ᐃᓅᖃᑎᒌᑦᓯᐊᙱᓂᕐᒧᑦ. 

ᐱᓕᕆᕕᑦᑎᓐᓂ ᖃᓄᐃᓕᐅᕈᑎᖃᕐᓂᐊᖅᑐᑦ ᑕᕝᕙᓂ ᐊᕐᕌᒍᒥ ᓴᙱᓕᖅᐹᓪᓕᖁᓪᓗᒍ ᒐᕙᒪᒃᑯᑦ ᐃᓅᖃᑎᒌᓄᑦ 

ᓇᒻᒥᓂᖃᖅᑎᐅᔪᓄᓪᓗ ᐱᓕᕆᑦᓯᐊᖃᑦᑕᖁᓪᓗᒋᑦ ᐃᒥᐊᓗᒃ ᐱᔾᔪᑎᒋᓪᓗᒍ. 

ᒪᑭᑉᐹᓪᓕᕈᓐᓇᖁᓪᓗᒋᑦ ᐃᓚᒌᑦ ᓄᓇᖅᑲᑎᒌᓪᓗ, ᖃᐅᔨᒐᓱᐊᕆᐊᖃᕐᒥᔪᑦ ᖃᓄᖅ ᐱᕋᔭᓗᐊᖃᑦᑕᕐᓂᖅ 

ᐱᔪᓐᓃᖅᐹᓪᓕᕈᓐᓇᕐᒪᖔᑦ. ᓄᓇᕗᒻᒥ ᖃᑦᓯᐅᓂᖏᑦ ᐋᓐᓂᖅᑎᕆᓪᓗᑎᒃ ᐱᕋᔭᓐᓂᐅᕙᑦᑐᑦ ᓯᑕᒪᐅᔪᖅᑐᐃᕋᖅᑐᒍ 

ᐊᒥᓲᓂᖅᓴᐅᕙᑦᑐᑦ ᑲᓇᑕᒥ ᐊᓯᖏᓐᓂ ᑕᑯᓪᓗᒋᑦ. 

ᒪᓕᒐᓕᕆᔨᒃᑯᑦ ᓯᕗᒧᒋᐊᕈᑎᖃᕐᓂᐊᖅᑐᑦ ᑕᕝᕙᓂ ᐊᕐᕌᒍᒥ ᐋᖅᑭᑦᓱᐃᓗᑎᒃ ᐱᕋᔭᑦᑕᐃᓕᑎᑦᓯᓂᕐᒧᑦ ᖃᓄᖅᑑᕈᒻᒥᒃ, 

ᐊᐅᓚᑦᓯᖃᑦᑕᕐᓗᑎᓪᓗ ᐱᕋᔭᑦᑕᐃᓕᑎᑦᓯᓂᕐᒧᑦ ᐱᓕᕆᐊᓂᒃ ᓄᓇᕗᓕᒫᒥ. ᐱᓕᕆᕕᖓᓂ ᐃᖅᑲᓇᐃᔭᖅᑏᑦ 

ᑐᓴᕆᐊᕐᕕᖃᖃᑦᑕᖅᓯᒪᔪᑦ ᓄᓇᕗᒻᒥᐅᓂᒃ ᓄᓇᓕᓕᒫᓂ ᑭᓱᓂᒃ ᓯᕗᓪᓕᐅᔾᔨᒍᒪᒻᒪᖔᑕᓕ. 

ᐊᑑᑎᖃᑦᓯᐊᖅᑐᓂᒃ ᐱᕋᔭᑦᑕᐃᓕᑎᑦᓯᓂᖅ ᐸᓖᓯᓂᒃ ᖃᐅᔨᒪᒋᐊᖃᕈᑕᐅᔪᖅ ᑐᑭᓯᐅᒪᑦᓯᐊᕐᓗᑎᓪᓗ ᓄᓇᓕᓐᓂ 

ᐃᖅᑲᓇᐃᔭᕐᕕᖏᓐᓂ. ᐸᓖᓯᒃᑯᑦ ᐱᓕᕆᐊᖃᖅᐹᓪᓕᓕᖅᑐᑦ ᐃᖅᑲᓇᐃᔭᖅᑎᑖᕋᓱᐊᖃᑦᑕᓂᕐᒧᑦ ᐃᓄᓐᓂᒃ 

ᐃᓄᑦᑎᑑᕈᓐᓇᖅᑐᓂᒃ, ᐅᖃᕆᐅᖅᓴᒃᑲᓐᓂᕐᓗᑎᓪᓗ. ᐸᓖᓯᒃᑯᑦ ᑕᖅᑭᑕᒫᑦ ᑐᑭᓯᒋᐊᖅᑎᑦᓯᖃᑦᑕᖅᑐᑦ ᐃᓘᓐᓇᖏᓐᓂ 

ᐱᖓᓱᓂ ᐊᕕᑦᑐᖅᓯᒪᓂᐅᔪᓂ. ᓄᓇᖃᖅᑳᖅᑐᒥᓂᕐᒧᑦ ᐸᓖᓯᑦᓴᐅᓂᕐᒧᑦ ᐱᓕᒻᒪᑦᓴᐃᒍᑎᖓᑦ ᓄᓇᕗᒻᒥ ᐊᐅᓚᑕᐅᓕᖅᑐᖅ 

ᑲᔪᖏᖅᓴᐃᒍᒪᓪᓗᑎᒃ ᒪᒃᑯᑦᑐᓂᒃ ᐃᓄᓐᓂᒃ ᐃᖅᑲᓇᐃᔮᖅᑖᕋᓱᐊᖁᓪᓗᒋᑦ ᐸᓖᓯᒃᑯᓐᓂ. ᐸᓖᓯᒃᑯᑦ ᐱᓕᕆᖃᑎᖃᕐᒥᔪᑦ 

ᓄᓇᕗᑦ ᓯᓚᑦᑐᓴᕐᕕᒃᑯᓐᓂᒃ ᐸᓖᓰᑦ ᖃᐅᔨᒪᓕᒃᑲᓐᓂᖁᓪᓗᒋᑦ ᐱᔪᓐᓇᕐᓂᖅᑖᒃᑲᓐᓂᖁᓪᓗᒋᑦ ᐃᓄᐃᑦ ᐅᖃᐅᓯᖏᓐᓂᒃ. 

ᐱᕋᔭᑦᑕᐃᓕᑎᑦᓯᓂᖅ ᓯᕗᓂᑦᑎᓐᓂ ᖃᑦᓰᓐᓇᕈᒃᑲᓐᓂᕈᑕᐅᓂᐊᖅᑐᖅ ᐊᒥᓲᓗᐊᖃᑦᑕᕐᓂᖏᓐᓂᒃ ᐃᑲᔪᖅᑕᐅᕕᓐᓃᑦᑐᓂᒃ. 

ᑕᑕᓗᐊᕐᓂᖓᓄᑦ ᓱᓕ ᐃᓱᒫᓗᓐᓇᖅᑐᐊᓘᓐᒪᑦ ᕿᑭᖅᑖᓗᒻᒥ ᐃᑲᔪᖅᑕᐅᕕᖓᓂ. ᐱᕚᓪᓕᕈᑕᐅᓯᒪᔫᒐᓗᐊᖅ. 

ᒪᓕᒐᓕᕆᔨᒃᑯᑦ ᓄᑖᒥᒃ ᐃᓪᓗᓕᐅᖅᑐᑦ ᐃᖃᓗᓐᓂ ᐊᑐᐃᓐᓇᕈᓛᖅᑐᓂ ᐊᕐᕌᒎᑉ ᓄᙳᐊᓂ. ᓯᕗᓂᑦᓴᑎᓐᓂ, ᒪᓕᒐᓕᕆᔨᒃᑯᑦ 

ᐸᕐᓇᐅᑎᓕᐅᖅᑐᑦ ᐊᑯᓂᐅᔪᒧᑦ ᐋᖅᑭᐅᒪᔾᔪᑎᑦᓴᓂᒃ ᐊᒥᓲᓗᐊᖃᑦᑕᕐᓂᖏᓐᓂᒃ ᐊᑲᐅᙱᓕᐅᕈᒻᒧᑦ. 



vi 2013-14 ᑮᓇᐅᔭᑦ ᐅᖃᐅᓯᕆᔭᐅᓂᖏᑦ 

ᐋᓐᓂᖅᑎᕆᓪᓗᑎᒃ ᐱᕋᔭᑉᐸᑦᑐᑦ, ᐊᖏᕐᕋᖏᓐᓂ ᐊᑲᐅᙱᓕᐅᕈᑎᖃᖅᐸᑦᑐᑦ, ᐋᖓᔮᕐᓇᖅᑐᓂᒃ ᐊᔪᓕᕈᑎᖃᖅᓯᒪᔪᑦ 

ᐃᓱᒪᕐᓗᓕᖅᓯᒪᔪᓪᓗ ᑐᕌᖓᔪᐃᓐᓇᐅᒻᒪᑕ ᐃᓪᓗᑭᑦᓴᕐᓂᑦᑎᓐᓄᑦ. ᐱᖓᓱᑦ ᑕᓪᓕᒪᐊᒐᔭᖅᑲᑕ ᓄᓇᕗᒻᒥᐅᑦ ᐃᓪᓗᖃᖅᑐᑦ 

ᑭᒃᑯᑐᐃᓐᓇᕐᓄᑦ ᐊᑐᖅᑐᐊᒐᕐᓂᒃ. ᐊᕝᕙᓪᓗᐊᑲᓴᖏᑦ ᕿᑐᕐᖓᕗᑦ ᐊᖏᕐᕋᖃᖅᑐᑦ ᐊᒥᓲᓗᐊᖅᑐᓂ ᑕᑕᑦᑐᓂ. ᕿᑐᕐᖓᕗᑦ 

ᐱᕈᖅᐸᓪᓕᐊᑎᓪᓗᒋᑦ, ᓇᒻᒥᓂᖅ ᐊᖏᕐᕋᑖᖅᐸᓪᓕᐊᒍᒪᓂᐊᕐᒥᔪᑦ. ᐃᓪᓗᑭᑦᓴᕐᓂᕗᑦ 3,600 ᐃᓪᓗᓂᒃ 

ᐊᑲᐅᙱᓕᐅᕈᑎᒻᒪᕆᐊᓗᒃ. 

ᑐᓂᓯᓚᐅᑎᓪᓗᒋᑦ $100 ᒥᓕᐊᓐᓂᒃ ᐊᕐᕌᓂ ᐊᑐᖅᑐᑦᓴᖏᓐᓂᒃ, ᒐᕙᒪᑐᖃᒃᑯᑦ ᓇᓗᓇᐃᖅᓯᓯᒪᔪᑦ ᓱᓕ ᐃᑲᔪᕈᒪᓂᕐᒥᓂᒃ. 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᑐᓚᐅᖅᑐᑦ $30 ᒥᓕᐊᓐᖏᓐᓂᒃ ᑮᓇᐅᔭᐃᑦ ᐊᕐᕌᓂ. ᐊᒥᐊᒃᑯᖏᑦ $70 ᒥᓕᐊᓐ 

ᐊᑐᖅᑕᐅᓂᐊᖅᑐᑦ ᑕᕝᕙᓂ ᐊᕐᕌᒍᒥ ᐃᓪᓗᓕᐅᕈᑕᐅᓗᑎᒃ. 

ᑭᓯᐊᓂ ᐊᖏᑎᒋᓂᖓ ᐃᓪᓗᑭᑦᓴᕐᓂᑦᑕ ᐊᒥᓱᕐᔪᐊᖑᓂᖅᓴᓂᒃ ᑮᓇᐅᔭᖃᖅᑎᑕᐅᒋᐊᓕᒃ. ᓄᓇᕗᑦ ᒐᕙᒪᒃᑯᖏᑦ 

ᐊᔭᐅᖅᑐᐃᖏᓐᓇᕐᓂᐊᖅᑐᑦ ᐋᑐᕙᒥ ᐊᑯᓂᐅᔪᒧᑦ ᐃᓪᓗᓕᐅᕈᑎᑦᓴᓂᒃ ᑮᓇᐅᔭᖅᑖᕈᒪᓗᑎᒃ. 

ᒫᓐᓇᑲᐃᓐᓇᕐᓕ, ᖃᓄᐃᓕᐅᕈᑎᖃᕐᓂᐊᖅᑯᒍᑦ ᖃᓄᐃᓕᐅᕈᑎᒋᒍᓐᓇᖅᑕᑦᑎᓐᓂᒃ ᐊᒥᒐᖅᓯᒐᓗᐊᖅᑐᑕ. ᑕᕝᕙᓂ ᐊᕐᕌᒍᓂ 

ᒐᕙᒪᒃᑯᑦ ᐊᑐᖅᑐᑦᓴᓕᐅᕐᓂᐊᖅᑐᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᖄᒃᑲᓐᓂᖓᒍᑦ $7 ᒥᓕᐊᓐᓂᒃ, 

ᐊᑭᑦᑐᐹᓪᓕᖅᓯᒪᓂᖏᓐᓄᑦ ᐊᑭᓕᖅᓱᕆᐊᓖᑦ ᐆᒻᒪᖅᑯᑎᕈᔪᐃᑦ ᑭᒃᑯᑐᐃᓐᓇᐃᑦ ᐊᑐᖅᑐᐊᒐᖏᓐᓂ ᐃᓪᓗᓂ, 

ᖄᒃᑲᓐᓂᖓᒍᓪᓗ ᐃᖅᑲᓇᐃᔭᖅᑎᓄᑦ ᐃᓪᓗᓕᐅᕐᓂᕐᒧᑦ. 

ᐊᑕᐅᑦᓯᒃᑯᑦ, ᐃᒡᓗᓕᕆᔨᕐᔪᐊᒃᑯᑦ ᓯᕗᒧᒋᐊᖅᑎᑦᓯᓂᐊᖅᑐᑦ ᐸᕐᓇᐅᑎᖏᓐᓂᒃ ᖃᓄᐃᓕᒋᐊᕈᑎᖃᕐᓂᕐᒧᑦ. ᐸᕐᓇᐅᑏᑦ 

ᑐᕌᒐᖃᕈᑕᐅᓂᐊᖅᑐᑦ ᐃᓪᓗᓕᐅᒃᑲᓐᓂᕆᐊᖃᕐᓂᖏᓐᓂᒃ ᐊᑭᑭᓐᓂᖅᓴᒃᑯᑦ, ᐆᒻᒪᖅᑯᑎᑐᙱᓂᖅᓴᓂᒃ, 

ᐊᖑᒻᒪᑎᒍᓐᓇᖅᓯᖁᓪᓗᒋᓪᓗ ᓄᓇᕗᒻᒥᐅᑦ ᐊᔾᔨᒌᙱᑦᑐᓂᒃ ᐃᓪᓗᑖᕆᐊᖃᕐᓂᖏᓐᓂᒃ. ᐱᓗᐊᖅᑐᒥ ᐃᒡᓗᓕᕆᔨᕐᔪᐊᒃᑯᑦ 

ᑐᕌᒐᖃᕐᓂᐊᖅᑐᑦ ᐃᑲᔪᖅᑕᐅᒋᐊᖃᕐᓂᖏᓐᓂᒃ ᐊᒥᓱᕐᖑᐸᓪᓕᐊᔪᓄᑦ ᐃᓄᑐᖃᕐᓄᑦ. 

 

ᐱᕙᓪᓕᐊᔪᓕᕆᓂᖅ 

ᐱᕙᓪᓕᐊᑎᑦᓯᓂᖅ ᓇᒻᒥᓂ ᒪᑭᑕᔪᓐᓇᖅᓯᓂᕐᒧᑦ ᓇᓗᖅᑯᑎᙱᓂᕐᒥᓪᓗ, ᐃᓅᖃᑎᒌᑦᓯᐊᖅᑐᓂᒃ ᒪᑭᑕᑦᓯᐊᖅᑐᓂᓪᓗ 

ᓄᓇᓕᓐᓂᒃ, ᑐᙵᕕᒋᓂᖅᐹᕆᓂᐊᖅᑕᕗᑦ ᓴᙱᔪᒥᒃ, ᐱᕈᖅᐸᓪᓕᐊᔪᒥᒃ ᑮᓇᐅᔭᓕᐅᕈᑎᖃᕈᓐᓇᕐᓂᖅ. 

ᐱᕈᖅᐸᓪᓕᐊᑐᐃᓐᓇᙱᓪᓗᓂ ᑭᓯᐊᓂᑦᑕᐅᖅ ᐊᔾᔨᒌᙱᑦᑐᓂᒃ ᑮᓇᐅᔭᓕᐅᕈᑎᖃᕈᓐᓇᖅᓯᓂᖅ, ᓄᓇᕗᒻᒥᐅᑦ 

ᓇᓖᕌᕈᑎᑦᓴᖃᕈᓐᓇᖁᓪᓗᒋᑦ ᓇᒻᒥᓂᖅ ᐊᖅᑯᑎᒋᒍᒪᔭᕐᒥᓐᓂᒃ ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ ᐃᓅᓯᕐᒥᓐᓂ. ᐅᓪᓗᒥ ᑕᒪᓐᓇ 

ᐊᖅᑯᑎᖓᑦ ᐃᖅᑲᓇᐃᔮᖅᑖᕈᓐᓇᖅᓯᓂᕐᒧᑦ ᒐᕙᒪᒃᑯᓐᓂ, ᓄᓇᕗᒻᒥ ᐊᒥᓲᓂᖅᐹᓂᒃ ᐃᖅᑲᓇᐃᔭᖅᑎᑦᓯᔨᐅᒐᑦᑕ. ᑭᓯᐊᓂ 

ᓇᒻᒥᓂᖃᖅᑎᐅᔪᑦᑕᐅᖅ ᐃᓚᒋᔭᐅᖃᑕᐅᒍᓐᓇᖅᓯᓪᓚᕆᓐᓂᐊᖅᑐᑦ ᐃᖅᑲᓇᐃᔭᖅᑎᑦᓯᒍᓐᓇᓂᕐᒥᒃ. 

ᐃᖅᑲᓇᐃᔮᑦ ᐊᒥᓱᕐᖑᕆᐊᓚᐅᖅᑐᑦ 6 ᐳᓴᓐᑎᖏᓐᓂᒃ ᐊᕐᕌᓂ, ᐱᕈᖅᐹᓪᓕᖅᓯᒪᓂᖅᐹᖑᓪᓗᓂ ᐃᓪᓗᓕᐅᕐᓂᖅ. 12,500 

ᓄᓇᕗᒻᒥᐅᑦ ᑮᓇᐅᔭᑦᓴᓂᒃ ᓯᒃᑭᑖᖃᑦᑕᕈᓐᓇᓚᐅᖅᑐᑦ ᐊᕐᕌᓂ. ᐱᖓᓱᑦ ᑕᓪᓕᒪᐅᒐᔭᖅᑲᑕ ᐃᖅᑲᓇᐃᔭᕈᓐᓇᖅᑐᑦ 

ᓄᓇᕗᒻᒥᐅᑦ ᐃᖅᑲᓇᐃᔮᖅᑖᕈᓐᓇᖅᓯᓚᐅᖅᑐᑦ. ᐊᕐᕌᒎᓯᒪᔪᓂ ᑕᓪᓕᒪᓂ, ᐃᖅᑲᓇᐃᔭᖅᑐᑦ ᐊᒥᓱᕐᖑᐸᓪᓕᐊᓯᒪᔪᑦ 3 

ᐳᓴᓐᑎᓂᒃ ᐊᕐᕌᒍᑕᒫᑦ. ᐊᒥᓱᕐᖑᐸᓪᓕᐊᓂᖏᑦ ᑐᓴᕈᒥᓇᖅᑐᑦ, ᑕᐃᒪᓕ ᐱᓂᖅᓴᒥᒃ ᐊᒥᓱᕐᖑᐸᓪᓕᐊᒋᐊᖃᕐᓂᐊᓕᖅᑐᑦ. 



 

 2014-15 ᑮᓇᐅᔭᑦ ᐅᖃᐅᓯᕆᔭᐅᓂᖏᑦ vii 

ᑮᓇᐅᔭᖃᖅᑎᑦᓯᓂᐊᖅᑐᒍᑦ ᐱᓕᕆᐊᓄᑦ ᐱᕕᑦᓴᖃᕈᑕᐅᒍᓐᓇᖅᑐᓄᓪᓗ ᖃᓄᐃᙱᑦᓯᐊᖅᑐᓂᒃ, ᐃᓕᓐᓂᐊᖅᓯᒪᔪᓂᒃ 

ᐃᖅᑲᓇᐃᔭᖅᑎᖃᓕᕈᒪᓪᓗᑕ ᐊᒥᓱᓂᒃ ᓇᓖᕌᕈᑎᑦᓴᖃᕈᓐᓇᕐᓗᑎᒃ. 

ᓯᕗᒧᑦ ᐊᑉᓗᖅᑕ ᑐᕌᒐᑦᑎᓐᓂ ᓇᓗᓇᐃᖅᑕᐅᓯᒪᔪᖅ ᐱᕙᓪᓕᐊᔪᓕᕆᒋᐊᖃᕐᓂᑎᓐᓂᒃ ᐅᔾᔨᖅᓱᑦᓯᐊᕐᓗᑕ 

ᓱᕈᐃᓗᐊᑦᑕᐃᓕᓗᑕᓗ. ᑖᓐᓇ ᐱᒻᒪᕆᐊᓗᒃ ᓯᕗᓪᓕᐅᑎᔭᕆᐊᓕᑦᑎᓐᓂ, ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐊᒥᓱᓂᒃ ᐱᓕᕆᐊᖃᖅᐸᓪᓕᐊᔪᑦ. 

ᐃᖏᕐᕋᔪᓕᕆᓂᖅ ᐱᔾᔪᑎᑐᐊᕆᒐᑦᑎᒍᑦ ᐃᓅᔾᔪᓯᑦᑎᓐᓂ. ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑐᓕᕆᓂᖅ, 

ᐱᓕᒻᒪᑦᓴᐃᖃᑦᑕᕐᓂᕐᓗ ᑐᙵᕕᓖᓐᓇᐃᑦ ᐊᑦᑕᓇᙱᑦᑐᓂᒃ ᐊᐅᓚᓂᖃᑦᓯᐊᖅᑐᓂᓪᓗ ᐃᖏᕐᕋᔪᓕᕆᓂᕐᒥᒃ. ᑕᕝᕙᓂ 

ᐊᕐᕌᒍᒥ ᓂᕆᐅᑦᑐᒍᑦ ᐱᔭᕇᖅᑕᐅᓂᐊᕐᓂᖏᓐᓂᒃ ᓴᓇᔭᐅᒋᐊᖅᑐᑦ ᑲᖏᖅᖠᓂᕐᒥ, ᐱᒋᐊᖅᑕᐅᓗᓂᓗ 

ᓴᓇᔭᐅᒋᐊᕐᓂᐊᕐᓂᖏᑦ ᖃᖓᑕᔫᒃᑯᕕᖏᑦ ᐃᖃᓗᓐᓂ ᐃᖃᓗᑦᑑᑦᑎᐊᕐᒥᓗ. 

ᐊᑕᖏᖅᑐᓄᑦ, ᒐᕙᒪᒃᑯᑦ ᐱᓕᕆᖃᑎᖃᑦᓯᐊᖅᑐᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᑲᑎᒪᔨᖏᓐᓂᒃ 

ᓄᑖᕐᖑᕆᐊᖅᑕᐅᖁᓪᓗᒍ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᖃᓄᖅᑑᕈᑎ. ᑖᒃᑯᐊ ᓄᑖᕐᖑᕆᐊᖅᑕᐅᓯᒪᔪᑦ ᐸᕐᓇᐅᑏᑦ 

ᐊᑐᐊᒐᐅᓂᐊᖅᑐᑦ ᐱᕙᓪᓕᐊᑎᑦᓯᓂᕐᒧᑦ ᐊᕐᕌᒎᓂᐊᖅᑐᓂᒃ ᐊᕙᑎᓂᒃ. ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᓂᕆᐅᑦᑐᑦ ᓴᖅᑭᖅᑕᐅᓛᕐᓂᖓᓂᒃ ᓄᑖᕐᖑᕆᐊᖅᑕᐅᓯᒪᔪᖅ ᖃᓄᖅᑑᕈᑎ ᓯᕗᒻᒧᑦ ᓯᑕᒪᖓᓐᓂ ᑲᑎᒪᕐᔪᐊᓚᐅᖅᑎᓪᓗᒋᑦ 

ᐅᑭᐊᑦᓵᖑᓛᖅᑐᒥ. 

ᐱᕕᑦᓴᖃᖅᑎᑦᓯᓂᖅ ᓄᓇᕗᒻᒥᐅᓂᒃ ᑐᑭᖃᕐᒥᔪᖅ ᑐᕌᒐᕋᕆᐊᑦᓯᐊᒃᑲᓐᓂᓂᕐᒥᒃ ᐱᔾᔪᑎᖓᓂᒃ ᐃᓛᒃᑰᖅᑐᖅ 24 ᓄᓇᕗᒻᒥ 

ᓄᓇᑖᖅᓯᒪᓂᕐᒧᑦ ᐊᖏᕈᑎᖏᓐᓂ. ᐊᑕᖏᖅᑐᒥᒃ ᕿᒥᕐᕈᔭᐅᓚᐅᖅᑎᓪᓗᒍ ᐅᖃᖃᑎᒌᒍᑕᐅᓚᐅᖅᑎᓪᓗᒍᓗ ᓄᓇᕗᑦ 

ᑐᙵᕕᒃᑯᓐᓄᑦ, ᒐᕙᒪᒃᑯᑦ ᑎᑎᕋᖅᐸᓪᓕᐊᓂᐊᓕᖅᑐᑦ ᓄᑖᕐᖑᕆᐊᖅᑕᐅᓗᓂ ᓄᓇᕗᒻᒥ ᓇᖕᒥᓂᖃᖅᑐᓄᑦ ᐃᑲᔫᑎᒥᒃ 

ᐊᑐᐊᒐᕐᒥᒃ. ᑖᒃᑯᐊ ᐊᑐᐊᒐᐃᑦ ᓴᙱᓕᖅᐹᓪᓕᕈᑕᐅᒋᐊᖃᕐᓂᐊᖅᑐᑦ ᐃᓄᐃᑦ ᓇᖕᒥᓂᖁᑎᖏᑦ ᓂᐅᕐᕈᑎᖃᕈᓐᓇᕐᓗᑎᒃ 

ᐱᔨᑦᓯᕋᐅᑎᖃᕈᓐᓇᕐᓗᑎᓪᓗ ᒐᕙᒪᒃᑯᓐᓄᑦ. ᐊᑕᐅᑦᓯᒃᑯᑦ, ᑐᙵᕕᒌᓐᓇᕐᓂᐊᖅᑕᕗᑦ ᒐᕙᒪᒃᑯᑦ ᑮᓇᐅᔭᓂᒃ 

ᐊᑐᑦᓯᐊᖃᑦᑕᕆᐊᖃᕐᓂᖏᑦ. 

ᑲᔪᓯᑦᓯᐊᕐᓂᖃᖅᑐᒥᒃ ᐱᕙᓪᓕᐊᔪᓕᕆᓂᖅ ᑐᑭᓕᒃ ᐊᐅᓚᑦᓯᑦᓯᐊᕐᓂᕐᒥᒃ ᐱᕚᓪᓕᕈᑎᑦᓴᑎᓐᓂᒃ, ᐊᐅᓚᑦᓯᓗᑕᓗ ᓂᕐᔪᑎᓂᒃ 

ᓄᖑᓗᐊᑦᑕᐃᓕᔭᐅᓗᑎᒃ. ᐊᖑᓇᓱᖃᑦᑕᕐᓂᖅ ᓂᕐᔪᑎᓂᒃ ᐱᒻᒪᕆᐅᓂᖃᕐᖓᑦ ᐃᓅᓯᓕᕆᓂᕐᒧᑦ ᑮᓇᐅᔭᓕᐅᕈᓐᓇᓂᕐᒧᓪᓗ. 

ᐆᒪᔪᓕᕆᓂᕐᒧᑦ ᐊᐅᓚᑦᓯᔾᔪᓯᕗᑦ ᐃᓕᓴᖅᓯᒍᑕᐅᓯᒪᔪᖅ ᓱᕈᓴᕋᑦᑑᓂᖏᓐᓂᒃ ᐆᒪᔪᓐᓇᖅᑐᓕᒫᑦ ᐊᕙᑎᖏᓪᓗ ᐊᑯᓂᐊᓗᒃ 

ᓴᓗᒻᒪᕋᓱᐊᓲᖑᓪᓗᑎᒃ. ᑭᖑᕚᑦᓴᕗᑦ ᐃᓅᔪᓐᓇᕆᐊᖃᓛᖅᑐᑦ ᓄᓇᒦᖔᖅᑐᓂᒃ, ᐃᓄᐃᑦ ᑕᐃᒪᐃᖏᓐᓇᖅᓯᒪᒻᒪᑕ. 

ᐊᕙᑎᓕᕆᔨᒃᑯᑦ ᑕᕝᕙᓂ ᐊᕐᕌᒍᒥ ᐱᔭᕇᖅᓯᓂᐊᖅᑐᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᒥᒃ ᕿᑭᖅᑖᓗᒻᒥ ᑐᑦᑐᖏᓐᓄᑦ. 

ᐊᑐᓕᖅᑎᑦᓯᓂᐊᕐᒥᔪᑦ ᓇᓄᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᒻᒥᒃ ᓄᓇᕗᓕᒫᒧᑦ, ᐋᖅᑭᑦᓱᐃᕙᓪᓕᐊᓗᑎᓪᓗ 

ᐊᐅᓚᑦᓯᓂᕐᒧᑦ ᐸᕐᓇᐅᒻᒥᒃ ᐊᒃᖤᓄᑦ. ᐱᓕᕆᕕᖓᑦᑕᐅᖅ ᓈᓴᐃᓛᕐᒥᔪᑦ ᓇᓄᕐᓂᒃ ᖃᒡᒋᐅᔭᐅᑉ ᑕᕆᐅᖓᓂ ᐃᑭᕋᓴᐅᓪᓗᓂ 

ᐃᒪᖓᓂ ᖃᐅᔨᒐᓱᐊᕐᓗᑎᒃ ᖃᑦᓯᐅᒻᒪᖔᑕ ᓇᓄᐃᑦ ᓇᒦᖃᑦᑕᕐᒪᖔᑕᓗ. 

ᐊᕙᑎᓕᕆᔨᒃᑯᑦ ᐱᔭᕇᖅᓯᓛᕐᒥᔪᑦ ᓄᑖᕐᖑᕆᐊᖅᑕᐅᓂᖓᓂᒃ ᓄᓇᕗᒻᒥ ᐃᖃᓗᓕᕆᓂᕐᒧᑦ ᖃᓄᖅᑑᕈᑎᒥᒃ. 

ᐃᑲᔪᕈᑕᐅᓂᐊᖅᑐᓂᓗ ᐱᕙᓪᓕᐊᑎᑦᓯᓂᕐᒧᑦ ᓄᑖᓂᒃ ᓂᐅᕐᕈᑎᑦᓴᓂᒃ ᐃᖃᓪᓕᕿᓂᕐᒧᑦ ᓄᓇᕗᒻᒥ 

ᐊᕕᑦᑐᖅᓯᒪᓂᓕᒫᖏᓐᓂ. 

ᐊᑐᐃᓐᓇᐅᓂᖏᑦ ᓄᓇᐃᑦ ᐱᒻᒪᕆᐅᓂᖃᖅᑐᑦ ᐱᕙᓪᓕᐊᔪᓕᕆᓂᕐᒧᑦ. ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᓄᓇᕗᒻᒥᐅᑦ 

ᐃᓱᒪᓕᐅᓚᐅᖅᓯᒪᒻᒪᑕ 1995-ᒥ ᓄᓇᓕᓐᓂ ᒐᕙᒪᐅᔪᑦ ᓂᐅᕐᕈᑎᖃᕆᐊᖃᙱᑦᑎᑕᐅᓪᓗᑎᒃ ᓄᓇᓂᒃ ᐊᕐᕌᒍᓂᒃ ᐊᕙᑎᓂᒃ. 

ᑎᑭᐅᑎᓕᖅᑎᓪᓗᑕ ᐊᕐᕌᒍᓄᑦ ᐊᕙᑎᓄᑦ, ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐅᐸᓗᖓᐃᔭᕐᓂᐊᓕᖅᑐᑦ ᑕᕝᕙᓂ 

ᐊᕐᕌᒍᒥ ᓂᕈᐊᕕᔾᔪᐊᖅᑎᑦᓯᓗᑎᒃ ᓄᓇᓂᒃ ᓂᐅᕐᕈᑎᖃᕈᓐᓇᖅᓯᓂᐊᕐᒪᖔᑕ 2016-ᒥ. 

 

ᐊᐅᓚᑦᓯᑦᓯᐊᕐᓂᖅ 

ᐅᖃᖅᑎᑦᑎᔩ, ᐸᕐᓇᐅᑎᕗᑦ ᐱᕈᖅᐸᓪᓕᐊᑎᑦᓯᒍᒪᓂᕐᒧᑦ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ, ᓴᙱᓕᖅᐹᓪᓕᖅᑎᑦᓯᓂᕐᒧᑦ 

ᐃᓚᒌᓂᒃ ᓄᓇᖅᑲᑎᒌᓂᓪᓗ, ᐱᕈᖅᓴᐃᓗᑕᓗ ᓇᖕᒥᓂᖅ ᒪᑭᑕᔪᓐᓇᖅᓯᑎᑦᓯᓂᕐᒥᒃ ᑐᙵᕕᖃᖅᑐᐃᓐᓇᐅᓂᐊᖅᑐᑦ 

ᒐᕙᒪᒃᑯᑦ ᐊᐅᓚᑦᓯᒍᓐᓇᕐᓂᖏᓐᓂᒃ ᐱᓕᕆᔾᔪᑎᑦᓴᖏᓐᓂᒃ ᐅᔾᔨᖅᓱᑦᓯᐊᕐᓗᑎᒃ. ᒐᕙᒪᒋᔭᕗᑦ ᑐᕌᒐᖃᑦᓯᐊᕆᐊᓖᑦ 

ᓴᖅᑭᖅᑎᑦᓯᒍᒪᓂᐊᕈᑎᒃ ᓄᓇᕗᒻᒥᐅᑦ ᓂᕆᐅᒋᔭᖏᓐᓂᒃ, ᐱᒋᐊᓕᖏᓐᓂᓪᓗ. ᐊᑑᑎᒋᓂᐊᖅᑕᕗᑦ ᐃᖅᑲᓇᐃᔭᖅᑎᕗᑦ 

ᑮᓇᐅᔭᕗᓪᓗ ᓄᓇᕗᒻᒥᐅᑦ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᖃᓄᐃᙱᑦᓯᐊᕐᓗᑎᒃ, ᐅᑑᑎᖃᑦᓯᐊᖅᑐᒥᓪᓗ ᐃᓅᓯᖃᕐᓗᑎᒃ. 

ᓯᕗᒧᑦ ᐊᑉᓗᖅᑕ ᑐᕌᒐᑦᑎᓐᓂ ᒪᓕᒋᐊᖃᖅᑐᒍᑦ ᒐᕙᒪᐅᑦᓯᐊᕐᓗᑕ ᐅᔾᔨᖅᓱᑦᓯᐊᕐᓗᑕ ᐊᑑᑎᒋᓗᒋᑦ ᐱᓕᕆᔾᔪᑎᑦᓴᕗᑦ. 

ᑕᒪᓐᓇ ᑐᑭᓕᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᔪᓐᓇᕐᓂᖃᑦᓯᐊᕆᐊᖃᕐᓂᖏᓐᓂᒃ ᐱᓕᕆᔾᔪᑎᑦᓴᖃᑦᓯᐊᕐᓗᑎᓪᓗ 

ᐊᐅᓚᑦᓯᓂᕐᒧᑦ ᐃᓱᒪᓕᐅᕈᑎᖃᕈᓐᓇᕐᓗᑎᒃ ᑭᖑᕙᖅᓯᒪᙱᑦᑐᓂᒃ, ᑕᒻᒪᖅᓯᒪᙱᑦᑐᓂᓪᓗ ᑐᑭᓯᐅᒪᓂᖃᕐᓗᑎᒃ. 

ᐱᓕᕆᔾᔪᓯᕆᓂᐊᖅᑕᕗᑦ ᒐᕙᒪᐅᑦᓯᐊᕐᓂᕐᒧᑦ ᓴᖅᑭᕐᓂᐊᖅᑐᖅ ᐋᖅᑭᑦᓱᐃᓂᒃᑯᑦ ᐊᑐᐊᒐᕐᓂᒃ ᐱᓕᕆᐊᓂᓪᓗ, 

ᐊᐅᓚᑦᓯᓂᒃᑯᓪᓗ ᐱᔨᑦᓯᕋᐅᑎᓂᒃ. ᓴᖅᑭᕐᓂᐊᕐᒥᔪᖅ ᐃᓱᒪᓕᐅᕈᑎᖃᖃᑦᑕᓂᒃᑯᑦ ᑮᓇᐅᔭᐃᑦ ᒥᑦᓵᓄᑦ. 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐅᓪᓗᒥ ᓴᖅᑭᖅᑕᒃᑲ ᐱᔾᔪᑕᐅᓯᒪᔪᑦ ᐊᒥᓱᐊᓗᓐᓂᒃ ᑕᐅᓴᖏᓐᓃᑦᑐᓂᒃ 

ᐃᓱᒪᓕᐅᕈᑕᐅᖃᑦᑕᖅᓯᒪᔪᓂᒃ ᐃᓚᒋᔭᐅᓪᓗᑎᒃ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ, ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ, 

ᓄᓇᕗᒻᒥᐅᑦ ᐊᓯᖏᓪᓗ ᐃᓚᐅᖃᑕᐅᖃᑦᑕᕆᐊᓖᑦ. ᑮᓇᐅᔭᓕᕆᓂᕐᒧᑦ ᐊᐅᓚᑦᓯᑦᓯᐊᕈᓐᓇᕐᓂᖅ ᑐᙵᕕᖃᖅᑐᖅ 

ᑭᒃᑯᑐᐃᓐᓇᕐᓂᒃ ᖃᐅᔨᒪᓂᖃᑦᓯᐊᖅᑐᓂᒃ, ᐱᔪᓐᓇᕐᓂᖃᑦᓯᐊᖅᑐᓂᒃ, ᐃᓱᒪᓂᖃᑦᓯᐊᖅᑐᓂᒃ 

ᐱᓕᕆᔾᔪᑎᑦᓴᖃᑦᓯᐊᖅᑐᓂᓪᓗ. ᓯᕗᓂᑦᑎᓐᓂ ᓇᓚᐅᑦᓵᕈᑎᖃᕈᓐᓇᕐᓂᕗᑦ ᐱᕙᓪᓕᐊᓂᐅᔪᓂᒃ ᑮᓇᐅᔭᐃᓪᓗ 

ᐊᑐᖅᑐᑦᓴᓂᒃ ᖃᓄᐃᓕᐅᕈᑎᑦᑎᓐᓄᑦ ᐱᒻᒪᕆᐅᓂᖃᕐᖓᑦ ᑲᔪᓯᑦᓯᐊᕈᑎᖃᕈᓐᓇᕐᓂᑦᑎᓐᓄᑦ. 

ᑮᓇᐅᔭᓕᕆᔨᒃᑯᑦ ᑮᓇᐅᔭᓕᕆᓂᕐᒧᑦ ᐃᓕᓐᓂᐊᖅᓯᓐᓈᑦ ᑲᑎᒪᑎᑦᓯᖃᑦᑕᖅᓯᒪᔪᑦ ᒐᕙᒪᒃᑯᑦ ᐱᓕᕆᕕᓕᒫᖏᓐᓄᑦ 

ᑎᒥᖁᑎᖏᓐᓄᓪᓗ. ᑕᒪᓐᓇ ᐃᓚᒋᔭᐅᔪᖅ ᐊᑐᓕᖅᑎᑦᓯᒍᒪᓂᕐᒧᑦ ᐊᔾᔨᒌᓂᒃ ᓱᕐᕋᑦᑕᙱᑦᑐᓂᓪᓗ ᐊᑐᐊᒐᕐᓂᒃ ᒐᕙᒪᒃᑯᓐᓂ 

ᐋᖅᑭᑦᓱᐃᖃᑦᑕᓂᕐᒧᑦ, ᕿᒥᕐᕈᐃᖃᑦᑕᓂᕐᒧᑦ ᖃᐅᔨᓴᐃᓐᓇᖃᑦᑕᓂᕐᒧᓪᓗ ᐱᓕᕆᕕᐅᔪᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ. 

ᒐᕙᒪᒃᑯᑦ ᐃᓗᐊᓂ ᐊᑐᐊᖅᐸᑦᑕᕗᑦ ᐱᐅᓯᕙᓪᓕᐊᑎᓪᓗᒋᑦ, ᓴᙱᓕᖅᐹᓪᓕᖅᑎᑦᓯᓂᐊᖅᑐᒍᑦ ᐸᕐᓇᐅᑎᖃᕈᓐᓇᕐᓂᕐᒥᒃ 

ᓯᕗᓂᑦᓴᑦᑎᓐᓄᑦ. ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᑐᕌᒐᖃᖅᑐᒍᑦ ᐸᕐᓇᐅᑎᖃᖃᑦᑕᕈᒪᓂᕐᒧᑦ ᐊᕐᕌᒍᓄᑦ ᐱᖓᓱᓄᑦ ᓯᕗᒧᑦ, 

ᐊᐅᓚᑦᓯᑦᓯᐊᒃᑲᓐᓂᕈᓐᓇᖁᓪᓗᑕ ᑮᓇᐅᔭᑦᑎᓐᓂᒃ ᐱᐅᓯᕚᓪᓕᖅᑎᑦᓯᓗᑕᓗ ᐱᔨᑦᓯᕋᐅᑎᑦᑎᓐᓂᒃ ᑭᒃᑯᑐᐃᓐᓇᕐᓄᑦ. 

ᑕᕝᕙᓂ ᐊᕐᕌᒍᒥ ᒐᕙᒪᒃᑯᑦ ᐊᑕᖏᖅᑐᒥᒃ ᐊᑐᓕᖅᑎᑦᓯᓂᐊᖅᑐᑦ ᑮᓇᐅᔭᖅᑐᕈᑎᖃᕐᓂᕐᒥᒃ ᐊᐅᓚᑦᓯᓂᕐᒧᑦ ᐅᑐᐊᒐᕐᓂᒃ 

ᐅᖃᓕᒫᒐᕋᓛᓂᒃ, ᐊᑐᐊᖅᑕᐅᖃᑦᑕᕈᓐᓇᕐᓂᐊᕐᓗᑎᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᑮᓇᐅᔭᓂᒃ 

ᐊᑐᖅᑐᑦᓴᓕᐅᖅᑎᓪᓗᒋᑦ ᓯᕗᓂᑦᓴᑎᓐᓂᓗ ᖃᓄᐃᓕᖓᓂᐊᕐᓂᖏᓐᓂᒃ. ᐱᐅᓯᕚᓪᓕᖅᑕᐅᓗᓂ ᖃᐅᔨᓴᑦᓯᐊᖃᑦᑕᕐᓂᖅ 

ᑐᑦᓯᕋᐅᑎᐅᔪᓂᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ, ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᑲᔪᕈᓐᓇᖅᓯᓂᐊᖅᑐᑦ 

ᐱᐅᓂᖅᓴᓂᒃ ᐃᓱᒪᓕᐅᕈᑎᖃᖃᑦᑕᓂᕐᒥᒃ. 

ᓇᓗᓇᐃᖅᓯᓯᒪᒋᐊᖃᕋᑦᑕ ᓄᓇᕗᑦ ᒐᕙᒪᒃᑯᖏᑦ ᐊᑕᖏᖅᑐᓂᒃ ᐊᑑᑎᖃᑦᓯᐊᕆᐊᖃᕐᓂᖏᓐᓂᒃ ᑖᒃᓰᔭᖅᑎᐅᔪᑦ 

ᑮᓇᐅᔭᖏᓐᓂᒃ. ᒐᕙᒪᒋᔭᕗᑦ ᕿᒥᕐᕈᐃᓂᐊᖅᑐᑦ ᐱᓕᕆᐊᓕᒫᖏᓐᓂᒃ ᓇᓗᓇᐃᖅᑕᐅᓯᒪᖁᓪᓗᒍ 

ᐊᐅᓚᑕᐅᑦᓯᐊᕋᓗᐊᕐᒪᖔᑕ ᐊᑭᑐᓗᐊᙱᑐᒃᑯᑦ, ᐊᐅᓚᓂᖃᑦᓯᐊᖅᑐᒃᑯᑦ ᐊᑑᑎᖃᑦᓯᐊᖅᑐᒃᑯᓪᓗ. 

ᕿᒥᕐᕈᓛᕐᒥᔭᕗᑦ ᐊᑐᐊᒐᐅᕙᑦᑐᑦ ᑕᕝᕙᓂ ᐊᕐᕌᒍᒥ ᖃᐅᔨᓴᕆᐊᖃᑦᑕᓂᕐᒧᑦ ᑮᓇᐅᔭᓂᒃ ᑐᓂᔭᐅᑐᐃᓐᓇᐸᑦᑐᓂᒃ 

ᐊᖏᖃᑎᒌᒍᑎᒃᑯᓪᓗ ᑮᓇᐅᔭᖅᑖᕈᑕᐅᕙᑦᑐᓂᒃ, ᓇᓗᓇᐃᖅᑕᐅᓯᒪᖁᓪᓗᒍ ᑮᓇᐅᔭᓂᒃ ᐊᑐᑦᓯᐊᕋᓗᐊᕐᒪᖔᑦᑕ 

ᐊᖏᖃᑎᒌᒍᑎᒃᑰᖅᑐᓂᒃ. 

ᐱᓕᕆᕕᕗᑦ ᐃᖅᑲᓇᐃᔭᖃᑎᖃᑦᓯᐊᕐᓂᐊᖅᑐᑦ ᒐᕙᒪᓕᕆᔨᒃᑯᓐᓂᒃ ᕿᒥᕐᕈᐃᓕᖅᑲᑕ. 

ᐊᑕᐅᑦᓯᒃᑯᑦ, ᑖᒃᑯᐊ ᒪᕐᕉᒃ ᒐᕙᒪᒃᑯᑦ ᐱᓕᕆᕕᖏᒃ ᐱᔭᕇᖅᓯᓛᖅᑑᒃ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᓂᕐᒧᑦ 

ᖃᓄᖅᑑᕈᑎᖓᓂᒃ, ᐊᑐᓕᖅᑎᑕᐅᓗᓂᓗ ᑕᕝᕙᓂ ᐊᕐᕌᒍᒥ. 

ᒐᕙᒪᒃᑯᑦ ᐱᒻᒪᕆᐅᑎᑦᓯᓚᐅᖅᑐᑦ ᖃᐅᔨᔭᐅᓯᒪᔪᓂᒃ ᑕᒻᒪᖅᓯᒪᔪᖅᓯᐅᖅᑎᒧᑦ ᐱᖓᔪᐊᓐᓂ ᒪᓕᒐᓕᐅᖅᑎᐅᓚᐅᖅᑐᓄᑦ. ᒥᓯᔅ 

ᕗᕋᐃᓱ ᐅᖃᐅᔾᔨᓚᐅᕐᖓᑦ ᐱᓕᕆᑦᓯᐊᒃᑲᓐᓂᕆᐊᖃᕐᓂᑎᓐᓂᒃ ᓇᓗᓇᐃᖅᓯᖃᑦᑕᓂᕐᒥᒃ ᐃᖅᑲᓇᐃᔭᖅᑎᓂᒃ 

ᐊᒥᒐᖅᓯᖃᑦᑕᓂᕐᒥᒃ, ᕿᓚᒥᐅᓂᖅᓴᐅᖃᑦᑕᕐᓗᑎᓪᓗ ᐃᖅᑲᓇᐃᔭᖅᑎᑦᓴᖅᓯᐅᖃᑦᑕᕐᓂᖏᑦ. 

ᐱᒻᒪᕆᐅᒻᒪᑲ ᐱᐅᓯᕚᓪᓕᖅᑕᐅᒋᐊᖃᕐᓂᖓ ᐃᖅᑲᓇᐃᔭᖅᑎᑖᕋᓱᐊᖃᑦᑕᕐᓂᕗᑦ ᐃᖅᑲᓇᐃᔭᖅᑎᖃᑯᑖᖃᑦᑕᕐᓂᕗᓪᓗ, 

ᐊᐅᓚᑦᓯᒍᓐᓇᖁᓪᓗᑕ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᓄᓇᕗᒻᒥᐅᓄᑦ. ᐃᖅᑲᓇᐃᔭᖅᑎᑖᖃᑦᑕᕐᓂᖅ ᐃᓐᓄᑦᑕᐅᒋᐊᓕᓐᓄᑦ 

ᐃᖅᑲᓇᐃᔮᓄᑦ ᐊᑯᓂᐊᓗᒃ ᐊᑦᓱᕈᕐᓇᖅᑐᒃᑰᕈᑕᐅᓯᒪᔪᑦ. ᑎᓯᐱᕆ 31-ᒧᓄᑦ, 24 ᐳᓴᓐᑎᖏᑦ ᒐᕙᒪᒃᑯᑦ ᐃᖅᑲᓇᐃᔮᖏᑦ 

ᐃᓐᓄᑦᑕᐅᓯᒪᓚᐅᙱᑦᑐᑦ. 

ᓄᑖᑎᒍᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᖅᑑᕈᑎᒃᑯᑦ, ᓈᒻᒪᓈᖅᑐᓂᒃ ᑭᒃᑯᑐᐃᓐᓇᕐᓂᒃ ᐃᓕᓯᖃᑦᑕᕈᓐᓇᖅᓯᓂᐊᖅᑐᒍᑦ 

ᓈᒻᒪᒋᔭᖏᓐᓄᑦ ᐃᖅᑲᓇᐃᔮᓄᑦ ᓈᒻᒪᓈᑦᓯᐊᖅᑎᓪᓗᒍ. 

ᐱᒻᒪᕆᐅᒻᒪᑦ ᒐᕙᒪᒃᑯᑦ ᓯᕗᒧᒍᑎᖃᖅᐸᓪᓕᐊᒋᐊᖃᕐᓂᖏᑦ ᐅᖑᒻᒪᑎᓕᕐᓗᑎᒃ ᖃᑦᓯᐅᒋᐊᖃᕐᓂᖏᓐᓂᒃ ᒪᓕᑦᑐᒋᑦ ᐃᓄᐃᑦ 

ᖃᑦᓯᐅᓂᖏᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓕᕐᓗᑎᒃ. ᒐᕙᒪᒃᑯᓐᓂ ᐃᖅᑲᓇᐃᔭᖅᑎᕗᑦ ᑐᕌᖓᓂᖃᑦᓯᐊᕆᐊᖃᕐᖓᑕ 

ᐃᓄᖁᑎᖏᓐᓄᑦ ᑭᒡᒐᑐᖅᑕᖏᓐᓄᑦ. ᐃᓴᑦᓯᒪᑦᓯᐊᕆᐊᓖᑦ ᐃᓄᐃᑦ ᐱᖅᑯᓯᖏᓐᓂᒃ ᐱᐅᓯᕚᓪᓕᖅᑎᑦᓯᓗᑎᓪᓗ 

ᐊᑐᖅᑕᐅᖃᑦᑕᕐᓂᖏᓐᓂᒃ ᐃᓄᐃᑦ ᐅᖃᐅᓯᖏᑦ. 

ᑎᓯᐱᕆ 31-ᒧᑦ, ᐃᓄᐃᑦ 50 ᐳᓴᓐᑎᐅᓚᐅᖅᑐᑦ ᐃᖅᑲᓇᐃᔭᖅᑎᓂ ᖁᓕᓂ ᒐᕙᒪᒃᑯᑦ ᐱᓕᕆᕕᖏᓐᓂ. ᐃᓄᐃᑦ 

ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᐸᕐᓇᐅᑎᒃᑯᑦ ᐱᓕᕆᕕᐅᔪᑦ ᐊᑐᐊᒐᑦᓴᖃᖅᑐᑦ ᐊᒥᓱᕐᖑᕆᐊᖅᓯᖁᓪᓗᒋᑦ 

ᖃᑦᓯᐅᓂᖏᓐᓂᒃ. ᒪᓕᑦᑕᐅᒋᐊᓖᑦ ᐃᓚᖏᑦ ᓯᕗᓪᓕᐅᔾᔨᒋᐊᖃᕐᓂᕐᒧᑦ ᐃᓄᓐᓂᒃ ᐃᖅᑲᓇᐃᔮᖅᑖᕋᓱᐊᖅᑐᓂ. ᒐᕙᒪᒃᑯᑦ 

ᐊᖏᔪᖅᑳᑦᓴᐅᓂᕐᒧᑦ ᐱᓕᒻᒪᑦᓴᐃᒍᑎᖃᕐᒥᔪᖅ, ᐱᓕᒻᒪᑦᓴᐃᓂᒃᑯᑦ ᑲᔪᖏᖅᓴᐃᔨᖃᕐᓂᒃᑯᓪᓗ. ᒐᕙᒪᕗᑦ 

ᐊᑦᓱᕉᑎᖃᐃᓐᓇᖅᑐᑦ ᑎᑭᐅᑎᒍᒪᓪᓗᑎᒃ ᖃᑦᓯᐅᓂᖏᓐᓂᒃ ᐊᒥᓱᕐᖑᕆᐊᕆᓂᕐᒥᒃ ᐃᖅᑲᓇᐃᔭᖅᑎᑦᑎᓐᓂ. 

ᓇᓗᓇᐃᖅᓯᓯᒪᒋᐊᖃᖅᑐᒍᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᕗᑦ ᑭᒡᒐᖅᑐᐃᑦᓯᐊᕈᓐᓇᖁᓪᓗᒋᑦ ᓄᓇᕗᒻᒥᐅᓂᒃ. 

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᓕᕆᐊᑎᒍᑦ, ᐃᓕᖅᑯᓯᓕᕆᔨᒃᑯᑦ ᓯᕗᒃᑲᑕᖅᑐᑦ ᓱᓕ ᒐᕙᒪᒃᑯᓐᓄᑦ ᒐᕙᒪᒃᑯᓪᓗ 

ᑎᒥᖁᑎᖏᓐᓄᑦ ᒪᓕᑦᓯᐊᖁᓪᓗᑕ ᐅᖃᐅᓯᓕᕆᓂᕐᒨᖓᔪᓂᒃ. 

ᒐᕙᒪᒃᑯᑦ ᐱᓕᕆᕕᖏᑦ ᐱᐅᓯᕙᓪᓕᐊᑎᑦᓯᓯᒪᔪᑦ ᐅᖃᐅᓯᓕᕆᓂᕐᒧᑦ ᐱᓕᒻᒪᑦᓴᐃᓂᕐᒥᒃ ᐅᖃᕈᓐᓇᕐᓂᖏᓐᓂᓪᓗ 

ᖃᐅᔨᓴᖃᑦᑕᓂᕐᒥᒃ, ᐱᓕᒻᒪᑦᓴᐃᒃᑲᓐᓂᖃᑦᑕᓕᖅᑐᑎᓪᓗ ᑐᓵᔨᓂᒃ ᑐᑭᓕᐅᕆᔨᓂᓪᓗ. ᒐᕙᒪᒃᑯᑦ ᑮᓇᐅᔭᖅᑎᒍᑦ 

ᐃᑲᔪᕐᓂᖅᓴᐅᓯᒪᔪᑦ ᐅᖃᓕᒫᒐᓕᐊᕐᓄᑦ ᐊᓯᖏᑎᒍᓪᓗ ᑐᑭᓯᑎᑦᓯᒋᐊᕈᑎᒃᑯᑦ ᓴᖅᑭᔮᖅᑎᑦᓯᒋᐊᖅᑐᑎᒃ ᐃᓄᐃᑦ 

ᐅᖃᐅᓯᖏᓐᓂᒃ ᐊᑐᒃᑲᓐᓂᖁᔨᓂᕐᒧᑦ ᓄᓇᓕᓐᓂ ᒪᒃᑯᑦᑐᓄᓪᓗ. 

ᑕᕝᕙᓂ ᐊᕐᕌᒍᒥ, ᐅᖃᖅᑎᑦᑎᔩ, ᒐᕙᒪᒃᑯᑦ ᐱᒋᐊᖅᑎᑦᓯᓂᐊᖅᑐᑦ ᐃᙱᐅᓯᓕᐅᕐᓂᒃᑯᑦ ᐱᓕᐅᑎᑎᑦᓯᓂᕐᒥᒃ ᓄᑖᓂᒃ 

ᐃᙱᒐᓕᐅᒃᑲᓐᓂᖃᑦᑕᖁᔨᓪᓗᑎᒃ ᐃᓄᒃᑐᑦ. ᐊᕐᕌᒎᓂᐊᖅᑐᒥᓗ ᐱᒋᐊᖅᑎᑦᓯᓛᖅᑐᒍᑦ ᐃᓕᓴᕆᔭᐅᔾᔪᑎᒥᒃ 

ᑎᑎᕋᖅᐸᑦᑐᓄᑦ ᐅᓂᒃᑳᓂᒃ ᐱᕚᓪᓕᖅᑎᑦᓯᒍᒪᓪᓗᑎᒃ ᐃᓄᒃᑐᑦ ᑎᑎᕋᕆᐅᖅᓴᓂᕐᒥᒃ/ᐅᖃᓕᒫᕆᐅᖅᓴᓂᕐᒥᒃ ᒪᒃᑯᑦᑐᓄᑦ 

ᐃᓐᓇᕐᓄᓪᓗ. 

 

ᐱᔭᕇᕈᑎᖓ 

ᐅᖃᖅᑎᑦᑎᔩ, ᑕᕝᕙ ᑕᒡᒐ ᑖᒃᑯᐊ. ᓇᓗᓇᐃᔭᖅᑕᒃᑲ ᖃᓄᖅ ᒐᕙᒪᕗᑦ ᐊᑑᑎᖃᕐᓂᐊᕐᒪᖔᑕ 

ᐱᓕᕆᔾᔪᑎᑦᓴᖏᓐᓂᒃ ᐊᑕᖏᖅᑐᒥᒃ ᐃᑲᔪᖅᓲᑎᒋᓗᒋᑦ ᑐᕌᒐᑦᑎᓐᓂᒃ ᓯᕗᒧᑦ ᐊᑉᓗᖅᑕ. 

ᐱᓕᕆᐊᕆᓂᐊᖅᑕᕗᑦ ᐊᑦᓱᕉᑎᑦᓴᐃᑦ ᑲᔪᖏᕐᓂᖃᕐᓗᑕ ᐊᖏᕈᑎᖃᖅᓯᒪᓗᑕᓗ ᓯᕗᒧᒋᐊᖅᑎᑦᓯᓂᕐᒥᒃ. 

ᑐᑭᒧᐊᑦᓯᐊᖅᑐᒍᑦ ᑕᒻᒪᙱᑦᑐᒥᒃ. ᑐᙵᕕᖃᖅᑐᑕ ᐱᓕᕆᐊᖑᓯᒪᔪᓂᒃ ᐱᖓᓲᓕᖓᔪᓄᑦ ᑭᖑᓂᑦᑎᓐᓂ 

ᒪᓕᒐᓕᐅᖅᑎᐅᖃᑦᑕᓯᒪᔪᓄᑦ. ᑲᑐᔾᔨᖃᑎᒌᓐᓂᒃᑯᑦ, ᓯᑕᒪᓐᓂ ᒪᓕᒐᓕᐅᖅᑏᑦ ᐃᑲᔪᕈᓐᓇᖅᑐᑦ 

ᓄᓇᕗᒻᒥᐅᓂᒃ ᓯᕗᒧᑦ ᐊᓪᓗᕆᐊᖃᑎᒌᓪᓗᑕ ᓯᕗᓂᑦᓴᖃᑦᓯᐊᖅᑐᐃᓐᓇᐅᓂᐊᕋᑦᑕ. 

 


